
PËR TA FILLUAR JETËN SA MË MIRË

 ne do të dyfishojmë shpenzimet publike për kujdesin 
shëndetësor; do të investojmë në infrastrukturën 
shëndetësore dhe do t’i japim fund largimit të 
bluzave të bardha nga vendi – në mënyrë që të keni 
gjithmonë akses në një shërbim shëndetësor falas 
dhe me cilësi të lartë kur ju nevojitet më tepër.

PËR VITET E SHKOLLËS

 ne do të japim 5 përqind të Prodhimit të 
Brendshëm Bruto për arsimin; do të ngremë sistem 
parauniversitar cilësor dhe gjithëpërfshirës dhe 
do të forcojmë zërin dhe pozitën e studentëve në 
universitete – në mënyrë që të keni aftësitë dhe 
kompetencat që ju duhen për të patur sukses.

PËR TË GJETUR PUNËN E PARË

 ne do të nxisim dhe krijojmë një atmosferë 
meritokracie; do të ngremë sistem të mirëfilltë për 
zhvillimin e karrierës pranë shkollave dhe do të 
ndërtojmë e zbatojmë politika për mbështetjen e 
“rinisë së shkëputur” – në mënyrë që të shpërbleheni 
për energjinë e shpenzuar dhe për ndjekjen e rrugës 
së duhur. 

PLANI YNË
Ne kemi një plan 
për çdo fazë të jetës tuaj:

NDËRSA KRIJONI FAMILJEN

 ne do të garantojmë punësim real dhe cilësor; do 
të aplikojmë modelin europian të punësimit dhe do 
të rrisim pagën minimale – në mënyrë që të keni 
mundësinë ta mbani ekonomikisht familjen dhe 
kohën e nevojshme për t’iu përkushtuar.

NDËRKOHË QË MOSHOHENI

 ne do të ulim koston e jetesës, do të rrisim numrin 
e produkteve të shportës dhe do të vendosim 
minimumin jetik 220 euro në muaj – në mënyrë që të 
kurseni sa më shumë nga të ardhurat tuaja dhe t’ua 
lini trashëgim brezave të ardhshëm.

DHE KUR DILNI NË PENSION

 ne do të rrisim të gjitha pensionet; do të barazojmë 
pensionin e fshatit me atë të qytetit dhe do të 
sigurojmë ndihmë ekonomike jo më pak se 220 euro 
– në mënyrë që të keni dinjitetin dhe sigurinë që 
meritoni në moshën e tretë.

Ne socialdemokratët 

do të sjellim një të ardhme më të mirë për ju, 

familjen tuaj dhe Shqipërinë.

LIRIA
Liri do të thotë liri nga detyrimi dhe shtypja e jashtme, nga 
uria, injoranca dhe frika si dhe liria e pjesëmarrjes dhe e 
bashkëvendosjes, e zhvillimit individual, e komunitetit të 
sigurt dhe mundësia për ta kontrolluar jetën dhe për ta 
zgjedhur të ardhmen tënde.

Të drejtat dhe privilegjet civile, të drejtat universale dhe 
të barabarta për të votuar, liria e mendimit dhe fesë, liria 
e fjalës dhe liria e organizimit janë të nevojshme, janë 
kushte themelore për lirinë, por vetëm ato nuk janë të 
mjaftueshme. Dallimet ekonomike dhe sociale krijojnë 
kushte të ndryshme për qytetarët që t’i përdorin këto liri 
dhe për mundësitë reale që njerëzit t’i kontrollojnë jetët e 
tyre. Liria reale e pjesëmarrjes dhe zhvillimit presupozon 
që njerëzit të çlirohen nga disavantazhi ekonomik, social 
ose kulturor.

Liria lidhet si me të drejtat dhe privilegjet individuale, 
ashtu dhe me strukturat sociale që i japin individit 
mundësi reale për t’u rritur dhe zhvilluar dhe për të marrë 
pjesë në komunitet në kushte të barabarta me gjithë të 
tjerët.

VLERAT TONA
Liri, drejtësi, solidaritet – themeli i shoqërisë 
demokratike

DREJTËSIA
Drejtësia bazohet mbi dinjitetin e çdo njeriu. Ajo do të 
thotë liri dhe shanse të barabarta jetese, pavarësisht 
prejardhjes dhe gjinisë. Pra, drejtësia nënkupton 
pjesëmarrje të garantuar në arsimim, punë, siguri sociale, 
kulturë dhe demokraci, si dhe akses për të gjitha të mirat 
publike. 

Drejtësia kërkon më shumë ndershmëri në shpërndarjen 
e të ardhurave, pasurive dhe pushtetit. Por kjo nuk do të 
thotë që të gjithë duhet të veprojnë dhe të jetojnë në të 
njëjtën mënyrë. Përkundrazi, njerëzit duhet të jenë të lirë 
të bëjnë zgjedhjet e tyre të ndryshme dhe të zhvillojnë 
identitetin e tyre pa u kufizuar nga ideja se si duhet të 
veprojnë dhe pa rrezikuar të gjenden shoqërisht në 
disavantazh për shkak të zgjedhjeve që kanë bërë. 

Pa drejtësi nuk mund të ketë liri. Në një shoqëri të 
padrejtë ata që preken nga padrejtësitë janë në 
mënyrë të pashmangshme më pak të lirë se të tjerët 
për ta kontrolluar jetën e tyre. Ndershmëria nënkupton 
shpërndarje të drejtë të burimeve që janë thelbësore për 
lirinë e njerëzve: të fuqisë ekonomike, të arsimimit dhe të 
aksesit kulturor. Ashtu si liria, edhe drejtësia presupozon 
struktura sociale dhe kushte ekonomike që u garantojnë 
të gjithë njerëzve të drejta dhe kushte reale për zhvillim 
dhe pjesëmarrje.

Liri, drejtësi, solidaritet – themeli i shoqërisë 
demokratike

SOLIDARITETI
Njeriu është krijesë sociale dhe si të tillë ne jemi të gjithë 
të varur nga njëri-tjetri. Pikërisht në bashkëpunim me të 
tjerët njerëzit zhvillohen si individë, emocionalisht dhe 
intelektualisht. Në bashkëpunim me të tjerët, njerëzit 
ndërtojnë shoqërinë që formëson kushtet e jetës 
individuale. Kjo varësi reciproke e bën të domosdoshëm 
konsideratën dhe respektin reciprok dhe ky është thelbi i 
solidaritetit.

Për ata që luftojnë nga një pozicion i pafavorshëm, 
solidariteti ofron mbështetje në luftën për drejtësi. 
Pavarësisht se sa i fortë mund të jetë një person, 
solidariteti është parakusht për sigurinë dhe komunitetin 
në shoqëri, për cilindo. Siguria dhe komuniteti mund 
të lindin vetëm nga besimi, asnjëherë nga beteja dhe 
konkurrenca.

Ky solidaritet kërkon që secili, sipas mundësive të veta, të 
japë kontribut dhe të marrë përgjegjësi për jetën sociale 
dhe punën. Në të njëjtën kohë, solidariteti kërkon që ne 
si qytetarë t’i japim njëri-tjetrit të drejtën e një jetese 
të sigurtë kur jemi të sëmurë, të lënduar në punë, të 
moshuar ose të papunë, të drejtën për arsim, për kujdes 
shëndetësor, për pjesëmarrje në jetën kulturore dhe për 
të treguar respekt ndaj vlerës së secilit si individ dhe 
qytetar.



10

EK
O

N
O

M
IA

Ne jemi për ekonomi tregu, jo për ekonomi të drejtuar nga 
tregu. Për ne, tregu është mjet i nevojshëm dhe superior 
ndaj formave të tjera të koordinimit ekonomik. Por, nëse 
lihet krejt i lirë, tregu është i verbër nga pikëpamja sociale 
dhe mjedisore. Ai nuk është i aftë të ofrojë vetvetiu të mira 
publike në nivel të mjaftueshëm. Prandaj përgjegjësia 
sociale, ekonomike e mjedisore nuk arrin të përmbushet 
përmes tregut, por vetëm nëpërmjet orientimit social 
e politik. Socialdemokracia mbetet për ne vizioni i një 
shoqërie të mbështetur në solidaritet, realizimi i së cilës 
është detyra jonë e përhershme. Parimi i veprimit tonë 
është demokracia sociale.

Ne do të shfrytëzojmë potencialin e tregjeve kapitale 
për rritje cilësore. Por kur tregjet financiare priren të 
krijojnë vetëm fitime afatshkurtra, ato vënë në rrezik 
strategjitë e rritjes afatgjatë të ndërmarrjeve dhe, kështu, 
shkatërrojnë vendet e punës. Ne do të forcojmë pozitën 
e investuesve që synojnë ndërmarrjen e një angazhimi 
afatgjatë, në vend të fitimeve të shpejta. Për këtë do të 
vendosim rregulla për investuesit dhe fondet, të cilat nuk 
do të lejojnë ndjekjen e fitimit të njëanshëm në kurriz të 
funksionimit afatgjatë të ndërmarrjeve.

Për ne ekonomia e tregut mund të jetë funksionale 
vetëm kur zbatohen dhe përmirësohen të drejtat e 
punëtorëve. Për këtë qëllim, negociatat e lira dhe 
kontratat e përgjithshme kolektive duhet të mbeten të 
lira dhe kolektive. Pagat minimale duhet të jenë në themel 
të marrëveshjeve të lira kolektive. Ndërmarrjet duhet 
të zbatojnë parimin e “demokracisë së brendshme të 

EKONOMIA
Konkurrencë sa të jetë e mundur, rregullim nga shteti 
sa të jetë i nevojshëm

kompanisë”: bashkëvendimmarrja përmes këshillave të 
punës dhe pjesëmarrja në bordet mbikëqyrëse duhen 
forcuar. Ne jemi për politikë ekonomike të orientuar 
drejt rritjes cilësore: barazia sociale, qëndrueshmëria 
mjedisore dhe rritja ekonomike duhen nxitur njësoj.



12

EK
O

N
O

M
IA

BIZNESI 
PRODHUES

Biznesi prodhues i vendit tonë ka mbetur në nivele 
modeste të produktivitetit ekonomik. Ne shohim sot 
që biznesi prodhues shqiptar konkuron shumë pak në 
tregun rajonal dhe ndërkombëtar. Investime në teknologji 
ka patur, madje ato kanë qenë në pajisje relativisht 
moderne. Megjithatë, pesha më e madhe e investimeve në 
teknologji ka shkuar vetëm në sektorët tradicionalë dhe 
për prodhimin e produkteve tradicionale. Rrjedhimisht, 
investimet nuk e kanë transformuar strukturën prodhuese 
të vendit dhe nuk kanë sjellë vlerë të shtuar apo 
produktivitet të lartë. 

Investimet në sektorët e industrisë nxjerrëse, investimet 
në sektorët e industrisë nxjerrëse, metaleve dhe të 
energjisë elektrike kanë ardhur nga politikat për të 
mbështetur kapitalin privat, veçanërisht atë të huaj, 
në këta sektorë. Ndikimi i investimeve në sektorët e 
lartëpërmendur është i qartë teksa krahasojmë diferencat 
e produktivitetit në ta dhe në sektorët ku është investuar 
më pak në raport me nivelin mesatar të produktivitetit të 
ekonomisë. Investimi shpërblen dhe se është në interes të 
firmave që dëshirojnë të sigurojnë norma më të larta fitimi 
të angazhohen në një proces investimesh modernizuese 
të teknologjisë dhe dijes.

Vetë biznesi është i ndarë për sa i takon interesit 
investues për të qenë më konkurrues në tregje. Dy 
drejtimet kryesore të investimeve janë ato në teknologji të 
reja dhe në zhvillim produktesh të reja. Problemi kryesor 
është pamundësia për investime lidhur me aksesin në 
financa.



Kontrata 
Socialdemokrate

13

EK
O

N
O

M
IA

Gjithashtu shqetësues është fakti që investimet në burime 
njerëzore nuk konsiderohen po aq të rëndësishme sa ato 
në teknologji dhe në zhvillim produktesh, ndërkohë që një 
segment shumë i gjerë i biznesit nuk është i interesuar të 
investojë në teknologji të reja. 
Pasuritë natyrore janë burim i rëndësishëm për zhvillimin 
e ekonomisë kombëtare dhe lokale. Për fat të keq, 
shpeshherë këto pasuri kanë krijuar degradim mjedisor 
dhe varfëri në komunitetet dhe qytezat e vogla ku janë 
vendosur.

Ne do të:
• Hartojmë politika mbështetëse dhe incentivuese 

drejt objektivave cilësorë të nivelit teknologjik. Këtë do 
ta bëjmë përmes (a) rritjes së shkallës së automatizimit 
të proceseve të prodhimit, duke e kushtëzuar 
çdo përfitim publik me paraqitjen e çertifikatave 
teknologjike që dëshmojnë se janë të gjeneratës së 
fundit; (b) digjitalizimit të proceseve të prodhimit 
dhe tregtimit të bizneseve; (c) investimit në burimet 
njerëzore dhe rritjes së dijes teknologjike; (d) dhe 
zhvillimit të një teknologjie që respekton standardet 
mjedisore më të larta që zbatohen sot në vendet e 
Bashkimit Europian.

• Alokojmë buxhet të konsiderueshëm për Agjencinë 
Shqiptare të Zhvillimit të Investimeve (AIDA) 
që të realizojë misionin madhor të modernizimit të 

ekonomisë. Një fond investimi, prej të paktën 10 
milionë eurosh, do të jetë i disponueshëm në çdo vit 
buxhetor për të mbështetur firmat vendase që kanë 
projekte të qarta dhe që demonstrojnë kapacitete të 
disponueshme për të përmbushur objektivat e tyre. 
Skema do të ofrojë grante në të paktën 50 përqind të 
kostove të teknologjisë apo proceseve të digjitalizimit 
në të gjithë sektorët e ekonomisë, me shumë 
maksimale përfitimi deri në 50 mijë euro, në nivele të 
krahasueshme me Serbinë.

• Ofrojmë, nëpërmjet AIDA-s, asistencë teknike 
falas për industritë me potenciale zhvillimore në 
diagnostikimin e portofolit të produkteve ekzistuese, 
tregjeve dhe praktikave të marketimit të tyre. Kjo do 
të synojë identifikimin e produkteve ekzistuese dhe 
gjenerimin e ideve për zhvillimin e produkteve të reja 
dhe tregjeve më fitimprurëse.

• Ulim importin e energjisë përmes prodhimit të 
brendshëm. Shqipëria shpenzon mbi 300 milionë euro 
në vit për të importuar energji elektrike, ndërkohë që 
një pjesë e madhe e saj humbet ose shpërdorohet. 
Ky problem krijon një barrë të rëndë financiare për 
buxhetin e shtetit dhe konsumatorët dhe rrit varësinë 
nga importet. Shqipëria ka kapacitet të lartë në burime 
natyrore ujore, por gjithashtu edhe kapacitet të lartë 
për energjinë diellore dhe të erës. Duke ndërtuar 
parqe diellore dhe me erë në zona strategjike mund 
të rrisim 30 përqind prodhimin vendas, duke i kursyer 
arkës së shtetit 200 milionë euro në vit. Ne do të 
nxisim, nëpërmjet lehtësirave fiskale, që 10 përqind e 

BIZNESI 
PRODHUES

bizneseve dhe familjeve shqiptare të prodhojnë vetë 
energji (panele diellore) duke kursyer 50 milionë euro 
në vit nga importet.

• Përdorim burimet natyrore për zhvillimin socio-
ekonomik lokal. Për këtë qëllim do të ndryshojmë 
legjislacionin tatimor dhe ekonomik për shfrytëzimin e 
pasurive natyrore, që të ketë transparencë të plotë për 
mënyrën se si ndahen përfitimet nga shfrytëzimi i tyre 
dhe të parandalohet përdorimi korruptiv i burimeve. 
Pra, pasqyrat financiare dhe bilancet e kompanive do 
të jenë të detyrueshme me ligj për të qenë të hapura 
për inspektim nga publiku. Gjithashtu do të vendosim 
një barrë tatimore të përshtatshme, në mënyrë që 
përfitues të jenë komunitetet lokale dhe shoqëria në 
tërësi.

• Përthithim më shumë investime të huaja. Shqipëria 
ka potencial të lartë në disa sektorë si energjia, turizmi 
dhe bujqësia, përmes të cilave mund të tërhiqen 
investime të huaja. Ne kemi për qëllim përmirësimin e 
klimës së biznesit dhe reduktimin e burokracisë. Ne do 
të krijojmë stimuj fiskalë duke mbështetur investitorët 
e huaj në fusha strategjike për vendin tonë. Synimi final 
është dyfishimi i investimeve të huaja në Shqipëri.

 *Kostoja e angazhimit për të alokuar buxhet për 
AIDA-n është 10 milion euro.

Këto masa do t’i sjellin arkës së shtetit 250 milionë 
euro.

Popullsia rurale në Shqipëri është rreth 46 përqind dhe 
shumica janë fermerë, që ofrojnë pothuajse 25 përqind 
të Prodhimit të Brendshëm Bruto dhe në këmbim marrin 
vetëm 1 përqind nga buxheti i shtetit. Në Bashkimin 
Europian, bujqësia subvencionohet me 23.5 përqind 
të buxhetit total të BE-së. Kjo tregon rëndësinë që ka 
bujqësia në ekonominë e një vendi dhe në përmirësimin e 
jetesës së banorëve. 

Edhe pse arkitektura institucionale është de jure në 
vendin e duhur, ndërveprimi real ndërmjet institucioneve 
dhe fermerëve mungon. Shërbimeve qeveritare 
dhe konsultimeve nga zyrat shtetërore u mungon 
profesionalizmi dhe nuk i përgjigjen nevojave reale të 
fermerëve. Përveç kësaj, korrupsioni i përhapur gjerësisht 
me fondet IPARD të ndihmës së Bashkimit Europian për 
bujqësinë shqiptare, që solli pezullimin e tyre, janë simbol 
i trajtimit të këtij sektori jetik për kaq shumë shqiptarë 
nga qeveria e tyre në 30 vjet. 

Nisma si “Ballkani i Hapur” e kanë ekspozuar bujqësinë 
shqiptare dhe prodhimet e fermerëve shqiptarë ndaj 
konkurrencës së ashpër prej vendeve fqinjë në rajonin 
tonë. Nga kjo nismë, tregu shqiptar është mbushur me 
produkte bujqësore serbe, maqedone dhe malazeze, duke 
e detyruar fermerin shqiptar t’i derdhë në rrugë produktet 
e veta. Kjo politikë, ku bujqësisë shqiptare dhe fermerëve 
nuk u ofrohet mbrojtje nga shteti, nuk u ofrohet ndihmë 
për t’u zhvilluar dhe modernizuar, duhet të marrë fund.

FERMERËT

Ne jemi të bindur që sektori bujqësor duhet të zhvillohet 
në disa dimensione për të arritur nivelin europian. Së pari, 
duhet promovuar prodhimi i qëndrueshëm dhe cilësia e 
ushqimit nëpërmjet zhvillimit të një sektori agroushqimor 
konkurrues dhe inovativ. Kjo do të bëjë që të rritet 
ndjeshëm, me nga 7 deri 15 përqind, kontributi i bujqësisë 
në Prodhimin e Brendshëm Bruto të vendit. Gjithashtu kjo 
do të sjellë rritje me 10 përqind të numrit të vendeve të 
punës në sektorin e agropërpunimit dhe do ta rrisë me 20 
përqind produktivitetin e punës në bujqësi. 

Së dyti, duhet të fuqizohet menaxhimi i qëndrueshëm i 
burimeve natyrore. Kjo do të bëjë që sipërfaqja e tokës 
nën erozion të pakësohet me 20 përqind. Gjithashtu 
kjo do të sjellë përmirësim të menaxhimit të livadheve 
dhe kullotat nga përdoruesit, ndërkohë që do ulë nivelin 
e nitrateve në ujërat sipërfaqësore. Së treti, duhet të 
forcohet struktura socio-ekonomike e zonave rurale. 
Kjo do të sjellë rritje të shkallës së punësimit rural me 5 
përqind dhe ulje të shkallës së varfërisë në ato zona me 
po këto shifra.

Ne do të:
• Rrisim konkurrueshmërinë e sektorit agroushqimor. 

Ne do të investojmë në modernizim dhe mekanizim të 
fermave, do të rehabilitojmë infrastrukturën e ujitjes 
dhe kullimit, do të katërfishojmë numrin e fermave 
të mbështetura nga kreditë agroushqimore, do të 
katërfishojmë numrin e granteve për instalimin e 
fermerëve të rinj si dhe për grupet e prodhuesve për 
ullinj, fruta dhe perime. 

• Rrisim kompensimin e TVSH-së për fermerët nga 
6 përqind në masën 8 përqind, duke u garantuar 
më shumë të ardhura, stabilitet ekonomik dhe ulje të 
kostove të prodhimit. Kjo mbështetje do t’i ndihmojë 
fermerët jo vetëm të mbijetojnë, por edhe të investojnë 
më shumë në modernizimin dhe rritjen e prodhimit 
vendas. Me këtë rritje të kompensimit ne synojmë të 
fuqizojmë fermerët e vegjël dhe të mesëm, të ulim 
varësinë nga importet dhe të rrisim konkurrueshmërinë 
e produkteve bujqësore dhe blegtorale shqiptare 
në tregun vendas dhe ndërkombëtar. Nëse me 
kompensimin e mëparshëm (6 përqind) fermerët 
merrnin mbrapsht 210 milionë euro, me skemën tonë 
do të marrin 280 milionë euro. 

• Subvencionojmë fermerët për çdo njësi prodhimi 
dhe krerë bagëtish. Me fermerët vijojnë të bëhen 
politika elektorale, të tilla si subvencionimi i naftës, 
kreditë “lehtësuese”, ndërtimi i serave diellore, apo 

FERMERËT

skema për mbështetjen e bimëve mjekësore. Ne do t’u 
japim mbështetje reale dhe motivuese fermerëve.

• Vendosim çmim minimal të garantuar për qumështin 
dhe mishin, duke mbështetur blegtorët shqiptarë që 
të mos i shesin produktet e tyre nën kosto. Kjo nismë jo 
vetëm i mbron blegtorët nga spekulimet e tregut, por 
do të ndihmojë edhe konsumatorët të kenë akses më të 
lehtë në produktet cilësore vendase. Ky mekanizëm do 
të garantojë që asnjë fermë të mos mbyllet për shkak të 
çmimeve të padrejta.

• Kontribuojmë për zbutjen dhe përshtatjen ndaj 
ndryshimeve klimatike. Ne do të mbështesim 
mbarështimin e racave lokale dhe ullishtet tradicionale 
të ruajtura. Do të mbështesim po ashtu pyllëzimin dhe 
ripyllëzimin. 

• Fuqizojmë punësimin rural dhe zhvillimin e biznesit. 
Ne do të japim grante për diversifikimin në turizmin 
rural dhe agroturizëm; do të japim grante për bizneset 
rurale dhe ato fillestare (start-up) dhe gjithashtu do të 
japim grante dhe kredi për zhvillimin e infrastrukturës 
publike rurale. 

• Ngremë skema grantesh të hapura dhe 
transparente. Miratimi i granteve do të bëhet përmes 
vendimmarrjes së një strukture ku do të përfshihen 
edhe përfaqësues të shoqatave të sektorëve përfitues, 
sipas një sistemi rotacioni. 

• Shtojmë qendrat e grumbullimit të produkteve 
bujqësore. Kjo do të ulë kostot e magazinimit dhe 
të ruajtjes së prodhimit. Ne do të shtojmë 50 pika të 
reja grumbullimi në zonat bujqësore kryesore dhe do 
të modernizojmë 30 qendra grumbullimi ekzistuese. 
Kjo do të arrihet duke bashkëpunuar me donatorë 
të huaj për të thithur fonde të Bashkimit Europian në 
kombinim me fondet shtetërore. Gjithashtu do të japim 
subvencione deri 50 përqind për grupet e fermerëve 
që duan të krijojnë qendra të përbashkëta grumbullimi 
për produktet e tyre.

• Ngremë një rrjet digjital për menaxhimin e qendrave 
të grumbullimit. Kjo platformë do të lehtësojë 
informimin për qendrat më të afërta të grumbullimit, 
çmimet dhe kërkesat për produktet bujqësore. 

• Ofrojmë këshillim për proceset e punës në bujqësi. 
Ne do të përdorim teknologji digjitale për këtë proces, 
me synim uljen e kostove dhe rritjen e rendimentit të 
fermave.

 *Kostoja e këtyre angazhimeve është 
360 milionë euro dhe përfshin:

•	70 milionë euro për kompensimin e TVSH-së (8 
përqind)

•	165 milionë euro subvencione për fermerët
•	125 milionë euro për vendosjen e çmimit 

minimal

Këto para do të vijnë nga:

•	150 milionë euro nga ripërthithja e fondeve të 
IPARD III

•	270 milionë euro nga angazhimet tona 
(modernizimi i fermave, ulja e kostove dhe 
përmirësimi i infrastrukturës)

Turizmi është shpallur sektor strategjik i ekonomisë 
shqiptare, duke u cilësuar njëri nga burimet kryesore të të 
ardhurave të vendit. Megjithatë, përtej shifrave optimiste 
që raportohen zyrtarisht, realiteti i turizmit në Shqipëri 
është më kompleks dhe problematik sesa paraqitet.

Së pari, statistikat e publikuara mbi turizmin janë shpesh 
të fryra dhe nuk pasqyrojnë me saktësi numrin e turistëve 
realë. Një praktikë e zakonshme në këto statistika është 
përfshirja e emigrantëve shqiptarë që jetojnë jashtë 
vendit dhe kthehen për të vizituar familjarët e tyre. Këta 
persona nuk mund të klasifikohen si turistë të mirëfilltë. 
Gjithashtu, më shumë se 70 përqind e turistëve të huaj 
vijojnë të jenë me origjinë shqiptare nga vendet e rajonit 
(Kosova, Mali i Zi dhe Maqedonia e Veriut) dhe nga 
diaspora (Italia, Greqia, Amerika, Anglia, Gjermania).  
Për këtë arsye, shifrat e raportuara mbi turizmin 
ndërkombëtar duhet të analizohen me skepticizëm.

Një tjetër problematikë madhore është cilësia e ulët e 
turizmit në Shqipëri dhe lloji i turistëve që tërheq vendi. 
Pavarësisht rritjes së numrit të vizitorëve ndërkombëtarë, 
Shqipëria vazhdon të mbetet një destinacion për turistët 
me buxhet të ulët, të cilët shpenzojnë shumë më pak se 
turistët që vizitojnë vendet fqinje si Greqia, Kroacia apo 
edhe Mali i Zi. Kjo ndodh për disa arsye:

Shërbimi në Shqipëri është larg standardeve europiane, 
ku mungon profesionalizmi në trajtimin e turistëve. 
Ankesat për sjelljen e stafit në hotele dhe restorante janë 
të shpeshta.

TURIZMI

Mungesa e infrastrukturës së duhur turistike, duke 
përfshirë rrugë të dëmtuara, transport publik me 
probleme të shumta dhe vështirësi për të eksploruar një 
sërë atraksionesh turistike.

Një pjesë e konsiderueshme e turistëve janë vizitorë 
që kalojnë më pak se 24 orë në territorin shqiptar. Ata 
kryesisht kalojnë në vendin tonë si transit dhe një pjesë 
janë vizitorë ditorë nga Korfuzi, Igumenica, Struga dhe 
Ohri. Këta vizitorë shpenzojnë shumë pak para.

Mundësitë e pakta për aktivitete kulturore, sociale dhe 
argëtim, çka e bën Shqipërinë një destinacion ku shumë 
turistë vijnë një herë dhe nuk kthehen më.

Një tjetër problem shqetësues është zhvillimi i tregut 
informal në turizëm, i cili ka marrë hov për shkak të 
mungesës së një sistemi të rregulluar të akomodimit. 
Rritja e numrit të apartamenteve dhe dhomave që jepen 
me qira, pa asnjë lloj kontrolli dhe standardizimi, jo 
vetëm që dëmton konkurrencën e ndershme me hotelet 
dhe strukturat e rregullta akomoduese, por krijon edhe 
pasiguri për turistët.

Së fundi, mungesa e një strategjie të integruar që lidh 
turizmin me sektorët e tjerë të ekonomisë shqiptare 
përbën problem serioz. Në vend që turizmi të funksionojë 
si motor zhvillimi për të mbështetur prodhimin vendas 
dhe industrinë e artizanatit, shumë produkte të konsumit 
turistik (nga ushqimet e deri te shërbimet) importohen, 
duke bërë që një pjesë e madhe e të ardhurave të mos 

qëndrojnë brenda vendit.

Në mënyrë që Shqipëria të kthehet në destinacion turistik 
serioz dhe tërheqës për turistët me buxhet më të lartë, 
duhet t’i adresojë urgjentisht këto probleme. Ndryshe, 
vendi do të vazhdojë të jetë destinacion që tërheq turistë 
të rastësishëm, pa krijuar industri të qëndrueshme dhe 
me impakt të gjatë në ekonomi.

Ne do të:
• Lidhim turizmin me industrinë ushqimore të vendit 

dhe me bujqësinë, në mënyrë që turistët e huaj të 
tërhiqen jo vetëm nga produktet bujqësore shqiptare, 
por edhe nga produktet e përpunuara prej industrisë 
ushqimore. Ne do të nxisim reklamimin dhe përdorimin 
e produkteve vendase. Duke i lidhur në mënyrë 
integrale bashkë bujqësinë, industrinë ushqimore dhe 
turizmin nuk ndihmojmë vetëm zhvillimin e mëtejshëm 
dhe të qëndrueshëm të sektorit të turizmit, por edhe 
kërkesën për produkte dhe krahë pune në bujqësi 
dhe industri. Ne do të ndjekim politika të ngjashme 
me vende si Zvicra dhe Franca, ku subvencionet për 
fermerët dhe promovimi i produkteve kulinare vendase 
janë pjesë kryesore e ofertës turistike.

• Përmirësojmë infrastrukturën turistike. Që sektori 
i turizmit të rritet, ne do të përmirësojmë të gjithë 
spektrin e shërbimeve publike, duke i kushtuar 
vëmendje të posaçme transportit ajror, detar dhe 
rrugor, por edhe infrastrukturës për menaxhimin e 
mbetjeve. 

• Nxisim turizëm gjithëvjetor “Shqipëria 365”. Synimi 
i kësaj nisme është ta kthejë vendin në një destinacion 
turistik tërheqës gjatë gjithë vitit. Duke ndjekur 
praktikat e vendeve si Zvicra dhe Italia, kjo nismë do 
të përfshijë: zhvillimin e turizmit malor dhe dimëror, 
promovimin e turizmit kulturor (sidomos në vendet e 
mbrojtura nga UNESCO) dhe zhvillimin e projekteve për 
portet dhe marinat për turizmin detar.

• Adresojmë informalitetin. Përdorimi i shtuar i 
platformave të rezervimit dhe udhëtimit si ‘Booking.
com’, ‘AirBnB’ dhe ‘TripAdvisor’ vetëm e ka 
përkeqësuar situatën e informalitetit. Ne do të hartojmë 
rregullore dhe do të zhvillojmë mekanizma monitorues 
për të garantuar një mjedis biznesi të ndershëm dhe 
konkurrues ndërmjet operatorëve.

• Përfshijmë komunitetet lokale. 70 përqind e 
shqiptarëve nuk e lidhin zhvillimin e turizmit me 
përmirësimin e gjendjes së tyre financiare personale 
dhe familjare. Në këto kushte, për të patur zhvillim të 
qëndrueshëm të sektorit turistik, ne do të përfshijmë të 
gjithë aktorët e komuniteteve lokale për dizenjimin dhe 
zbatimin e strategjive e modeleve për turizmin. 

• Ngremë rrjetin promovues të ambasadorëve. Çdo 
përfaqësi diplomatike e Shqipërisë në botë do të 
zhvillojë rregullisht panaire, degustime dhe fushata 
marketingu për të promovuar produktet ‘Made in 
Albania’. Në këtë mënyrë synojmë promovimin e vendit 
në fushat ekonomiko-tregtare dhe kulturore.

TURIZMI

 *Kostoja e këtyre angazhimeve është 
400 milionë euro dhe përfshin:

•	Lidhjen e turizmit me bujqësinë dhe industrinë 
ushqimore (100 milionë euro)

•	Përmirësimi i infrastrukturës turistike (140 
milionë euro)

•	Nxitja e turizmit gjithëvjetor (100 milionë euro)
•	Përfshirja e komuniteteve lokale në turizëm (20 

milionë euro)
•	Adresimi i informalitetit (40 milionë euro)

Përfitimi i pritur për ekonominë shqiptare 
është 1.44 miliardë euro në vit. 
Këto masa do t’i sjellin arkës së shtetit 288 
milionë euro në vit, ose 1.15 miliardë euro në 4 
vite.

KOSTOJA E 
JETESËS

Kostoja e jetesës është bërë e papërballueshme për 
një numër shumë të madh individësh dhe familjesh në 
vendin tonë. Kjo ka ardhur si pasojë e rritjes dramatike 
të çmimeve të produkteve të domosdoshme nga njëra 
anë dhe të ardhurave të ulëta personale dhe familjare 
nga ana tjetër. Çmimet e konsumit në tërësi janë rritur 
me afro 7 përqind, ndërkohë që disa grupe produktesh 
të domosdoshme, si për shembull ushqimet dhe 
pijet joalkoolike janë rritur me 12 përqind dhe çmimi i 
transportit me 17 përqind. 

Ndërkohë, më shumë se 4 në 10 shqiptarë nuk kanë 
kushtet materiale të domosdoshme për jetesën dhe 
jetojnë të privuar. Kjo shifër është sa dyfishi i vendeve të 
tjera të rajonit, ku privimi material i thellë gjendet vetëm 
në 2 nga 10 individë. 

Pjesa më e rëndësishme e konsumit janë produktet e 
shportës, të cilat nuk janë vetëm të pashmangshme për 
familjet shqiptare, por edhe zënë peshën më të madhe 
të konsumit në raport me grupet e tjera të mallrave 
dhe shërbimeve. Prandaj adresimi i problematikës së 
produkteve të shportës është çelësi për të normalizuar 
koston e jetesës. Rimbursimi i çmimeve të një numri 
shumë të vogël produktesh ushqimore nga ana e shtetit 
qartësisht nuk mjafton.

Kjo kosto e lartë jetese që demonstrohet nga shifrat 
reflektohet edhe në përjetimet e njerëzve. Kështu, 
krahasuar me fqinjët tanë të rajonit të Ballkanit 
Perëndimor si maqedonasit dhe serbët, ku vështirësia 

për të përballuar nevojat mujore është midis 42 dhe 
48 përqind e popullsisë, në rastin tonë janë 60 përqind 
e shqiptarëve që shprehen se mezi arrijnë të nxjerrin 
muajin.

Ne do të:
• Rrisim numrin e produkteve të shportës sa Bashkimi 

Europian. Ndërsa në Shqipëri llogariten si produkte 
shporte vetëm 3 artikuj – sheqeri, vaji i lulediellit dhe 
mielli – në vendet europiane janë 19 produkte shporte. 
Edhe shporta e shqiptarit do të ketë 19 produkte që 
janë pjesë tradicionale e dietës sonë, si më poshtë: 
miell, vezë, sheqer, patate, gjalpë, kos, gjizë, djathë i 
bardhë, mish viçi, mish qingji (keci), oriz, makarona, 
qumësht i freskët, vaj ulliri, vaj luledielli, portokalle, 
kastravec, mollë, mjaltë. 

• Garantojmë çmime të ulëta të produkteve të 
shportës. Për të patur çmime të qëndrueshme dhe të 
përballueshme për shportën, ne do të bashkëpunojmë 
me supermarketet dhe furnizuesit. Nëpërmjet 
këtij bashkëpunimi do të vendosim monitorim dhe 
transparencë për të parandaluar rritjet e padrejta 
të çmimit të këtyre produkteve. Për ta mundësuar 
këtë, ne do të ofrojmë lehtësi fiskale për rrjetet e 
supermarketeve. Modele të ngjashme gjejmë në Francë 
me “shportën kundër inflacionit” dhe në Greqi me 
“shportën e familjes”. Nga ky angazhim përfitojnë të 

gjithë qytetarët shqiptarë, por efekt të menjëhershëm 
kjo do të ketë te rreth 500 mijë familje që kanë të 
ardhura mujore nën mesataren.

• Heqim taksën e qarkullimit mbi karburantin. 
Shqipëria renditet ndër vendet me çmimin më të lartë 
të karburantit në rajon dhe Europë. Arsyeja kryesore 
për këtë është barra e madhe fiskale, ku taksat mbi 
karburantin përbëjnë 60 përqind të çmimit final. Ne 
do ta heqim taksën e qarkullimit, e cila është veçse 
një akcizë e dyfishtë, duke marrë shembull edhe nga 
vende të rajonit (Kosovë, Maqedoni e Veriut etj) që 
nuk e aplikojnë atë. Një nga justifikimet e qeverisë 
për këtë taksë është përdorimi për mirëmbajtjen e 
rrugëve. Megjithatë, rrugët në Shqipëri janë në gjendje 
më të keqe se ato të vendeve fqinje që nuk e kanë këtë 
taksë. Kjo masë do të rezultojë në uljen e çmimit të 
karburantit me 27 lekë/litër dhe do të kursejë mbi 200 
milionë euro në vit për familjet shqiptare. Gjithashtu, 
ajo ul kostot e transportit dhe furnizimit me mallra, 
duke ndikuar në uljen e çmimit të ushqimeve dhe 
produkteve bazë.

KOSTOJA E 
JETESËS

 *Kostoja e këtyre angazhimeve është 
360 milionë euro dhe përfshin:

•	160 milionë euro për të garantuar çmime të 
ulëta të produkteve të shportës

•	200 milionë euro për heqjen e taksës së 
qarkullimit mbi karburantin

Këto do të sjellin 400 euro në vit në xhepin e çdo 
familje shqiptare.

Këto para do të vijnë nga:

•	Forcimi i kontrollit doganor dhe eleminimi 
i kontrabandës së karburanteve (30 milionë 
euro në vit)

•	Lufta ndaj evazionit fiskal në ekonomi (300 
milionë euro në vit)



32

EK
O

N
O

M
IA

Në pamje të parë duket se papunësia nuk është problem 
serioz në Shqipëri. Po t’u referohemi shifrave që raporton 
Instituti i Statistikave, papunësia në vend është në 
nivelin krejtësisht të pranueshëm prej 11 përqind. Nga 
ana tjetër, shohim se punonjësit shqiptarë janë shumë 
më të rrezikuar për të qenë të varfër se kolegët e tyre në 
rajon. Kështu, ndërsa 15 përqind e punonjësve shqiptarë 
rrezikojnë varfërinë, vetëm 9 përqind e punonjësve në 
rajon dhe në Bashkimin Europian rrezikojnë të bien në 
varfëri. Pra edhe pse shqiptarët duket se nuk vuajnë nga 
papunësia, ata vuajnë nga të ardhurat e pamjaftueshme 
prej punës. Prandaj, pavarësisht shifrave zyrtare që 
prodhon Instituti i Statistikave për shkallën e ulët të 
papunësisë në vend, shqiptarët e rendisin papunësinë si 
problemin e dytë më serioz pas kostos së jetesës.

Në fakt, në vendin tonë papunësia është shumë më e 
madhe se sa raportohet. Përgjegjëse për këtë deformim 
është formula matëse sipas së cilës llogariten si të 
punësuar një numër shumë i madh individësh që 
zotërojnë tokë bujqësore të cilën nuk e kultivojnë fare. 34 
përqind e shqiptarëve raportohet e punësuar në bujqësi, 
ndërkohë që në vendet e rajonit kjo varion nga 6 përqind 
në Malin e Zi deri në 15 përqind në Serbi. Ndërkohë në 
vendet e Bashkimit Europian punësimi në bujqësi nuk zë 
mesatarisht më shumë se 4 përqind. 

Kontributi i fermerit shqiptar për Prodhimin e Brendshëm 
Bruto të vendit është vetëm 6,700 euro, ndërkohë që 
fermeri serb kontribuon 9,600 euro, fermeri boshnjak 
11,500 euro, ai maqedonas 12,100 euro dhe fermeri 
malazez 27,000 euro.

 
PUNËSIMI

Është e qartë që ekonomia shqiptare ka një problem të 
madh jo vetëm me fiktivitetin e punësimit, por edhe me 
strukturën e tij. Që Shqipëria të fillojë t’i ngjajë Europës 
do të duhet të rrisë numrin e punonjësve në industri dhe 
shërbime. Vetëm 14 përqind e punonjësve shqiptarë 
janë në sektorin industrial, ndërkohë që në Bashkimin 
Europian janë 18 përqind. Sa i përket shërbimeve, në këtë 
sektor punojnë vetëm 44 përqind e punonjësve shqiptarë, 
ndërsa në vendet europiane 72 përqind. 

Problemi strukturor i punësimit në vendin tonë shfaqet 
qartë edhe kur shohim punësimin sipas statusit. 
Shqipëria ka vetëm 48 përqind të punësuar, ndërkohë 
që 32 përqind janë të vetëpunësuar dhe 20 përqind 
janë punëtorë në familje. Numri i të vetëpunësuarve në 
vendet e Bashkimit Europian është 13 përqind dhe numri 
i punëtorëve në familje nuk arrin as 1 përqind. Këto shifra 
tregojnë jo vetëm që modeli shqiptar i punësimit është 
vite drite larg atij europian, por edhe që vetëpunësimi dhe 
punësimi në familje janë një formë maskimi e papunësisë 
në vend dhe e të ardhurave minimale që shqiptarët, 
masivisht, përftojnë nga puna e tyre. 

Treguesi tjetër që e shfaq qartë problemin strukturor 
të punësimit në Shqipëri është rreziku për të rënë në 
varfëri apo përjashtim social edhe kur je i punësuar. 
Kështu, nga varfëria dhe përjashtimi social rrezikohen 15 
përqind e shqiptarëve të punësuar, shifër kjo thuajse dy 
herë më e lartë se ajo e vendeve të tjera të rajonit dhe 
vendeve europiane, ku vetëm 9 përqind e të punësuarve 
rrezikohen nga rënia në varfëri dhe përjashtimi social.

Ne do të:
• Rrisim pagën minimale në masën 50 përqind (600 

euro), duke garantuar një standard më të lartë jetese 
për çdo punonjës në Shqipëri. Ky hap do të ndihmojë 
në uljen e varfërisë dhe do të nxisë fuqizimin ekonomik 
të familjeve shqiptare. Nëpërmjet këtij angazhimi, ne 
synojmë të ndërtojmë një ekonomi më të drejtë dhe një 
shoqëri më të shëndetshme. Angazhimi ynë do të ketë 
efekt të menjëhershëm te më shumë 250 mijë qytetarë 
shqiptarë.

• Forcojmë sindikalizmin duke hartuar një ligj 
specifik për aktivitetin sindikal. Nëpërmjet këtij 
ligji do të plotësohet vakumi ligjor në Kodin e Punës 
dhe në ligjet e tjera ekzistuese duke përcaktuar qartë 
qëllimin dhe fushën e zbatimit të kësaj pakete ligjore 
e cila do të përcaktojë: “Parimet dhe proçedurat për 
themelimin, menaxhimin, operimin, përfaqësimin, 
auditimin, aktivitetet dhe organizimin e punëmarrësve 
dhe të punëdhënësve në organizata sindikale, në 
federata dhe në konfederata. Në negocimin, hartimin 
dhe nënshkrimin e marrëveshjeve kolektive të punës 
në mënyrë që punëmarrësi dhe punëdhënësi të 
përcaktojnë në mënyrë reciproke kushtet dhe pozitat 
e tyre ekonomike, sociale dhe të sigurisë e shëndetit 
në punë, në zgjidhjen e mosmarrëveshjeve nëpërmjet 
mjeteve paqësore dhe me greva e lok-out”.

• Shndërrojmë Këshillin Kombëtar të Punës në Këshill 
Ekonomik e Social si ato të Bashkimit Europian. 
Kështu dialogu social do të shndërrohet në një 
‘dialog social plus’ (dialog i cili përfshin sindikatat, 
punëdhënësit dhe shoqërinë civile). Kjo mundëson 
anullimin e disa Këshillave të tjerë Ekonomikë të ngritur 
pranë Kryeministrisë me ligje të posaçme, të cilët në 
mënyrë të padrejtë anashkalojnë Sindikatat. 

• Miratojmë Statusin e Minatorit. Ky Status do t’u 
jepet të gjithë punonjësve që kanë punuar në miniera 
apo sektorë të tjerë të ekonomisë në nëntokë, për një 
periudhë prej 10 vitesh e 6 muaj dhe kanë në total 25 
vite punë të siguruara, si dhe kanë mbushur moshën 55 
vjeç. 

Punonjësit që marrin Statusin e Minatorit do të përfitojnë 
bonus shtesë mbi pension 1 përqind për çdo vit vjetërsi 
në punë, me kusht që shtesa mbi pensionin bazë aktual 
të mos kaloj mbi 100 përqind. Për efekt vjetërsie në 
punë, 1 vit punë në nëntokë do të llogaritet 2 vite punë 
në total. Statusi i Minatorit do të përcaktojë pagën 
minimale sektoriale në miniera sa paga mesatare 
zyrtare, si dhe vjetërsinë në punë, trajtim të veçantë 
në rast të aksidenteve në punë, shpërblim financiar në 
rast të ndërprerjeve të marrëdhënieve financiare të 
punës, trajtim mjekësor për sëmundjet profesionale 
të specializuara dhe falas. Gjithashtu do të përcaktojë 
indeksime vjetore sipas ligjeve në fuqi dhe përfitime nga 
konçensionet apo privatizimet strategjike nëse do të 
ketë të tilla. Statusi i Minatorit do të përcaktojë detyrimet 
e pushtetit vendor për këtë kategori punonjësish, për 
punësimin, strehimin, shkollimin apo argëtimin  e tyre dhe 
familjeve të tyre.

• Ristrukturojmë sektorët e ekonomisë për të 
garantuar punësim real dhe cilësor. Ekonomia 
shqiptare nuk mund të vazhdojë me këtë shpërndarje 
të fuqisë punëtore, ku përqendrohet krahu i punës në 
sektorë dhe aktivitete pa fitim dhe me vlerë ekonomike 
të ulët. Ne do të rishikojmë me themel kushtet e punës 
në bujqësi dhe në vetëpunësim, duke futur elementë 
rregullatorë dhe incentivues, sipas nevojës.

• Aplikojmë modelin europian të punësimit ku 
sektorët e ekonomisë janë të lidhur së brendshmi me 
njëri-tjetrin, pa u varur për këtë lidhje nga produktet 

e importit. Ne do të zhvillojmë politika për ta lidhur 
bujqësinë me turizmin përmes zhvillimit shumë herë 
më të madh brenda vendit të industrisë përpunuese 
të produkteve bujqësore vendase. Kjo do të krijojë 
shpërndarje të fuqisë punëtore sipas një logjike 
ekonomike të shëndoshë, pa krijuar, sikundër sot, 
teprica të krahut të punës në disa sektorë dhe mungesa 
në disa sektorë të tjerë.

• Forcojmë politikën aktive të tregut të punës 
duke eleminuar atë pjesë të papunësisë që vjen 
prej mungesës së informacionit si nga ana e atyre 
që kërkojnë punë dhe nga ana e atyre që ofrojnë 
punë. Gjithashtu, përveç plotësimit të hendekut të 
informacionit, ne do të zhvillojmë programe punësimi, 
ku sidomos të rinjtë që nuk kanë punuar kurrë më parë 
të arrijnë të provojnë veten në biznese të cilave do 
t΄u ofrohen incentiva nga qeveria për t΄ua ofruar këtë 
mundësi.

• Rrisim financimin dhe cilësinë e trajnimit fillestar 
dhe trajnimit të vazhdueshëm. Ne do t’i përmirësojmë 
programet shtetërore për riintegrimin në tregun e 
punës, veçanërisht në lidhje me arsimimin ose trajnimin 
e të papunëve.

• Garantojmë punësim cilësor dhe jetë dinjitoze 
përmes punës. Për ta realizuar këtë ne do të 
ndërtojmë një sistem nxitës dhe presioni pozitiv mbi 
sektorin privat, për një shpërblim më të mirë të punës, 
bazuar në rritjen e produktivitetit të ekonomisë. Më 
konkretisht, kontratat e prokurimeve publike do të 
bazohen në vendosjen e kritereve për nivelin e pagës 
minimale dhe pagës mesatare, të cilat firmat fituese 
do t’i ofrojnë për punëtorët e pakualifikuar dhe të 
kualifikuar, me shpenzimet që këto firma do të kryejnë 
për kualifikimin e fuqisë punëtore dhe përmirësimin 
e kushteve të punës. Në këtë mënyrë, ne synojmë që 
përmes taksave të qytetarëve, të nxisim ndarje më të 
mirë të së ardhurës kombëtare të krijuar nga puna. 

Gjithashtu, çdo favor ose privilegj për investitorët privatë, 
vendas ose të huaj, do të kushtëzohet me nivelin e pagave 
dhe kushtet e punës që u ofrojnë punëmarrësve.

 
PUNËSIMI



Kontrata 
Socialdemokrate

39

EK
O

N
O

M
IA

 *Kostoja e angazhimit për të rritur pagën 
minimale me 50 përqind është 500 milionë 
euro.

Këto para do të vijnë nga:

•	TVSH nga rritja e konsumit dhe tatimi mbi 
fitimin e bizneseve (200 milionë euro në vit)

•	Rritja e sigurimeve shoqërore (300 milionë 
euro në vit)

Prona në Shqipëri mbetet një nga plagët më të mëdha 
të padrejtësisë tranzicionale, një çështje e rëndë dhe 
e pazgjidhur që ka shkatërruar jetën e mijëra familjeve 
për dekada. Për më shumë se 30 vjet, ish-pronarët janë 
sorollatur nga një institucion në tjetrin, duke pritur më 
kot një drejtësi që nuk ka ardhur kurrë. Procesi i kthimit 
dhe kompensimit të pronave të grabitura nga regjimi 
komunist ka qenë një farsë burokratike, i mbushur me 
pengesa të qëllimshme, mungesë transparence dhe 
vlera kompensimi qesharake. Ndërkohë, qeveritë njëra 
pas tjetrës kanë favorizuar të fortët, spekulatorët dhe 
klientelën politike, duke u dhënë pronat e grabitura atyre 
që kishin lidhjet e duhura, ndërsa pronarët e vërtetë kanë 
mbetur të nëpërkëmbur dhe të poshtëruar në pritjen e 
pafundme të së drejtës së tyre.

Konfliktet mbi pronësinë nuk janë thjesht probleme 
ligjore; ato janë tragjedi njerëzore të shkaktuara 
nga një shtet që ka dështuar të vendosë drejtësinë. 
Dokumentacioni i paplotë, hartat e vjetra dhe vendimet 
kontradiktore kanë krijuar një kaos të qëllimshëm, duke 
detyruar qytetarët të përballen me procese të gjata 
dhe të pamëshirshme gjyqësore, të cilat rrallëherë 
përfundojnë me një zgjidhje të drejtë. Sistemi i regjistrimit 
të pronave, i mbetur në një gjendje të mjerueshme, ka 
hapur rrugën për abuzime të pafundme dhe korrupsion 
të shfrenuar, duke minuar çdo besim të qytetarëve tek 
institucionet që supozohet të garantojnë të drejtat e tyre.

Ndërkohë, legalizimi masiv i ndërtimeve pa leje është 
shndërruar në një tjetër akt padrejtësie të madhe, ku 
pushteti ka shpërblyer shkelësit e ligjit, ndërsa pronarët 
e ligjshëm janë lënë në harresë. Në vend që të vihej 
drejtësia në vend, shteti ka thelluar pabarazinë, duke u 
mohuar pronarëve të ligjshëm të drejtat e tyre në emër 
të interesave politike dhe përfitimeve korruptive. Pronat 
publike, një pasuri e popullit, janë trajtuar si mall privat 
i atyre që kanë pushtetin, duke u shpërndarë përmes 
aferave të errëta dhe keqmenaxhimit të qëllimshëm.

Kjo është një padrejtësi e turpshme dhe e papranueshme. 
Nuk është një privilegj që pronat t’u kthehen të zotëve të 
vërtetë, nuk është një favor që u bëhet atyre—është një 
detyrim moral dhe ligjor, është një akt i vonuar drejtësie 
që duhet të ndodhë pa vonesë. Nuk mund të ketë zhvillim 
të qëndrueshëm, nuk mund të ketë besim te shteti, nuk 
mund të ketë barazi, për sa kohë që prona vazhdon të 
trajtohet si një plaçkë për t’u ndarë midis të fortëve 
dhe të lidhurve me pushtetin. Reforma e pronësisë nuk 
është thjesht një çështje administrative—është një akt 
shpëtimi kombëtar, që do të tregojë nëse Shqipëria është 
gati të bëhet një shtet i drejtë, apo do të vazhdojë të 
mbetet peng i padrejtësisë historike. Koha për zvarritje 
ka mbaruar. Drejtësia duhet të vihet në vend, dhe prona 
duhet t’u kthehet atyre që u është grabitur.

Ne do të:
• Përshpejtojmë kthimin e pronave te pronarët e 

ligjshëm, duke eleminuar burokracitë dhe vendosur 
afate strikte për çdo fazë të procesit administrativ. Në 
rastet kur kthimi fizik i pronës nuk është i mundur do të 
ofrojmë kompensim financiar ose në prona të tjera me 
vlerë të barazvlefshme.

• Krijojmë Gjykatën e Posaçme për Konfliktet e 
Pronësisë, e cila do të trajtojë vetëm rastet që lidhen 
me pronën. Struktura të ngjashme gjejmë në disa 
shtete të SHBA-së (Land Courts), por dhe në Indi e 
Filipine (Land and Tenancy courts).

• Digjitalizojmë plotësisht regjistrat e pronës. Të gjitha 
të dhënat historike, ligjore dhe aktuale do të integrohen 
në këtë platformë. Ky sistem do të jetë i aksesueshëm 
për publikun duke garantuar transparencë të plotë dhe 
eleminim të mundësive për manipulime dhe korrupsion. 
Gjithashtu, çdo qytetar do të ketë mundësinë të 
gjurmojë statusin e pronës së tij në kohë reale përmes 
kësaj platforme. 

• Legalizojmë në mënyrë të drejtë dhe transparente. 
Ne do të ndalojmë çdo ndërtim të paligjshëm dhe do të 
rishikojmë procesin e legalizimit për të siguruar që nuk 
shkelet e drejta e pronarëve të ligjshëm. Do të nxisim 
krijimin e një skeme kompensimi për pronarët e prekur 
nga legalizimet e kaluara, duke garantuar drejtësi dhe 
balancë. Për ndërtimet e reja do të vendosim rregulla 
strikte dhe ndëshkime për ndërtimet pa leje. 

MIRËQENIA
Qeveria ka vetëm një detyrë – të sigurojë mirëqenien 
e popullit

Shteti i mirëqenies është arritje madhore e civilizimit 
në shekullin e njëzetë. Ai i plotëson të drejtat dhe liritë 
civile me të drejtat shoqërore. Kjo është arsyeja pse për 
ne demokracia dhe shteti i mirëqenies shkojnë krah për 
krah. Shteti i mirëqenies sociale ka çliruar miliona njerëz 
nga pengesat e origjinës së tyre shoqërore, i mbron nga 
vështirësitë e tregut dhe u hap mundësi për të bërë një 
jetë siç e përcaktojnë vetë. Ai është bazë vendimtare 
për një ekonomi dinamike, e aftë të krijojë prosperitet. 
Për ta ripërtërirë këtë premisë të sigurisë dhe mobilitetit 
shoqëror në kohën tonë, ne jemi për zhvillimin e një shteti 
parandalues të mirëqenies.

Politikat sociale për mirëqenien përfshijnë një gamë 
të gjerë materialesh dhe mjetesh. Mjetet e dukshme 
të politikës sociale shtetërore janë përfitimet në para. 
Përfitimet e papunësisë, pensionet ose mbështetja 
për fëmijët paguhen për të papunët, pensionistët dhe 
prindërit. Por, shteti i mirëqenies ka edhe instrumente të 
tjera përveç përfitimeve me para në dorë ose transferimit 
të pagesave. Politikat e kujdesit shëndetësor, për 
shembull, mbulojnë shërbime si diagnostikimi dhe trajtimi 
nga mjekët, terapistët dhe punonjësit socialë. Arsimi, 
trajnimi dhe politikat familjare gjithashtu përfshijnë 
shërbime ku mësuesit u japin mësim nxënësve, ku fëmijët 
marrin kujdes në qendrat e kujdesit ditor dhe në kopshte. 
Përveç përfitimeve në para dhe shërbime, përfitimet 
në natyrë përbëjnë grupin e tretë të “materialeve të 
ndërtimit” të politikave sociale. Një shembull i përfitimeve 
në natyrë janë medikamentet e ofruara në kuadrin e 
politikës së kujdesit shëndetësor. Taksat dhe kontributet 

bëjnë pjesë gjithashtu në kutinë e mjeteve të politikës 
sociale. Përveç financimit, ato kanë efekt rishpërndarës 
dhe efekt drejtues.

Shtetet e mirëqenies liberale dhe konservatore nuk 
janë në gjendje t‘u sigurojnë qytetarëve të tyre liri dhe 
pjesëmarrje të barabartë në shkallë të mjaftueshme. 
Ndërsa shteti i mirëqenies socialdemokrate i plotëson 
këto sfida më mirë dhe me më shumë besueshmëri, 
kryesisht për shkak të infrastrukturës publike të zhvilluar 
mirë. Ne nuk i konsiderojmë mangësi ekonomike 
shpenzimet publike për përfitime sociale. Këto para që 
largohen nga ekonomia për t’u shërbyer politikave sociale 
rikthehen përsëri në ekonomi të shumëfishuara, në 
formën e krahut të punës të fuqizuar dhe rritur, në formën 
e ekspertizës së shtuar, në formën e aftësisë së garantuar 
për të paguar dhe motivuar ekonominë. Në këtë drejtim 
ne ndjekim modelin e shkëlqyer të vendeve skandinave, 
të cilat nga njëra anë kanë siguruar mirëqenie të lartë 
për të gjithë dhe nga ana tjetër ekonomi dinamike dhe 
konkurruese në rang botëror.

Ne e mbështesim fuqimisht të drejtën e punonjësve 
dhe të vetëpunësuarve për pension proporcional me 
kontributet dhe që u siguron të ardhura të përshtatshme. 
Ne jemi që burrat dhe gratë të kenë mundësi të barabarta 
për të fituar të drejta pensioni. Ne e mbështesim të 
drejtën e pensionistëve për burime financiare që 
sigurojnë jetesë me dinjitet në pleqëri.

Aktualisht pensionistët shqiptarë janë në gjendje shumë 
të vështirë. Pensioni mesatar në vendin tonë është 190 
euro. Këto të ardhura nuk mjaftojnë as për të plotësuar 
nevojat bazë të pensionistëve për ushqime dhe ilaçe. 
Situata e pensionistëve në rajon është shumë më e mirë, 
ku pensionet janë sa dyfishi i atyre në Shqipëri. Kështu 
pensionistët serbë marrin 440 euro, ata malazezë 450 
euro, maqedonasit marrin 405 euro dhe boshnjakët 272 
euro. 

Kjo situatë e rënduar për pensionistët tanë ka ardhur nga 
politika të këqija që e kanë zhvlerësuar kontributin e tyre 
për vendin. Kjo gjë reflektohet te përqindja shumë e ulët e 
shpenzimeve për pensionistët nga pasuria e përbashkët. 
Shteti shqiptar përdor vetëm 6.8 përqind të Produktit të 
Brendshëm Bruto për pensionistët. Ndërkohë, malazezët 
përdorin 10 përqind për pensionistët e tyre, serbët 10.4 
përqind, boshnjakët 10 përqind dhe maqedonasit 8.3 
përqind. 

Mirënjohja për pensionistët dhe përkujdesja ndaj tyre 
është edhe më e lartë në vendet e Bashkimit Europian. 
Kështu, për pensionistin europian përdoren 13.6 përqind 
e Produktit të Brendshëm Bruto të shtetit.



Kontrata 
Socialdemokrate

47

M
IR

ËQ
ËN

IA
Në Shqipëri situata e pensionistëve është jo vetëm e 
rëndë, por edhe absurde. Dallimi i thellë që ekziston 
ndërmjet pensionit të fshatit dhe atij të qytetit është 
thjesht i pajustifikueshëm. Kështu, ndërsa pensioni 
mesatar i pleqërisë në qytet është 194 euro, në fshat 
është vetëm 110 euro. Edhe më absurde është diferenca 
në rastin e pensionit të invaliditetit, ku në qytet pensionisti 
merr 170 euro dhe në fshat 86 euro. A thua se personi 
që banon në fshat është më pak invalid se ai që banon 
në qytet! Diferenca absurde, tërësisht e paarsyeshme, 
vazhdon edhe te pensionet familjare. Në qytet pensioni 
familjar është 85 euro, në fshat 18 euro.

Ne do të:
• Garantojmë që asnjë pension të mos jetë më i ulët se 

pensioni mesatar aktual. Sipas të dhënave, pensioni 
mesatar aktual në Shqipëri është përafërsisht 190 euro 
në muaj. Thuajse 60 përqind e pensionistëve në vendin 
tonë marrin pension më të ulët se ai mesatar, duke u 
pamundësuar plotësimin e nevojave bazë. Angazhimi 
ynë do t’u sjellë këtyre pensionistëve 9 mijë lekë (90 
euro) në muaj ose 110 mijë lekë (1000 euro) në vit. Ne 
do t’u japim pensionistëve tanë dinjitetin e munguar, të 
cilin e gëzojnë pensionistët e vendeve të rajonit. 

• Barazojmë pensionin e fshatit me atë të qytetit. 
Pensionistët, si në qytet ashtu dhe në fshat, kanë 
kontribuar njëlloj për mirëqenien e vendit dhe duhet të 
shpërblehen njëlloj për punën dhe sakrificat e tyre. 

• Rrisim përqindjen e rimbursimit të energjisë dhe 
përjashtimin nga tarifat vendore deri në 30 përqind. 
Ky angazhim synon të përmirësojë cilësinë e jetës 
për pensionistët, duke u siguruar të kenë më shumë 
mundësi për të përballuar nevojat e përditshme.

• Lehtësojmë procedurën e kalimit nga statusi i të 
punësuarit në pensionist, duke i dhënë tagrin ISSH-
së që të procedojë në bazë të moshës dhe duke e 
automatizuar sistemin.

PENSIONET

milionë euro dhe përfshin:

•	460 milionë euro për garancinë që asnjë 
pension të mos jetë më pak se mesatari

•	100 milionë për rimbursimin e energjisë dhe 
përjashtimin nga tarifat vendore

•	Këto angazhime do t’i sjellin çdo pensionisti 
100 euro në muaj, ose 1,200 euro në vit.

Këto para do të vijnë nga:

•	Reduktimi i shpenzimeve të luksit në 
administratën publike, si makina të reja, 
udhëtime jashtë shtetit etj (30 milionë euro në 
vit)

•	Shkurtimi i investimeve të paefektshme, 
projekteve të paimplementuara dhe studimeve 
të panevojshme (60 milionë euro në vit)

•	Reduktimi i shpenzimeve për evente dhe PR 
politik (15 milionë euro në vit)

•	Shkurtimi 10 përqind i stafit në pozicione të 
dyfishta ose të panevojshme në administratë 
(150 milionë euro në vit)

•	Formalizimi dhe përmirësimi i sistemit të 
mbledhjes së kontributeve shoqërore (250 
milionë euro)

•	Ulja e importit të energjisë (150 milionë euro)

Arsimi parauniversitar në vendin tonë ka pësuar rënie 
të ndjeshme në vitet e fundit, siç dëshmohen edhe nga 
teste prestigjoze ndërkombëtare që matin performancën 
në këtë sektor, si testi ‘PISA’. Në vitin 2022, 15 vjeçarët 
shqiptarë ishin shumë mbrapa bashkëmoshatarëve të 
tyre në vendet e OECD-së. Kështu, mesatarisht nxënësit 
shqiptarë u vlerësuan me 358 pikë, ndërkohë që nxënësit 
në vendet e OECD-së grumbulluan 476 pikë. 

Situata nuk është më e mirë as në arsimin e lartë. 
Universitetet shqiptare, publike dhe private, renditen 
në vendet e fundit qoftë kur krahasohen me vendet 
e tjera europiane, qoftë kur krahasohen me vendet e 
rajonit. Kështu, në vendet fqinje të rajonit – Kosovë, 
Maqedoni e Veriut, Serbi, Mali i Zi dhe Bosnjë – gjenden 
14 universitete të renditura më lart se universiteti i parë i 
Shqipërisë. 

Përqindja e nxënësve që e lënë shkollën herët në Shqipëri 
është shumë e lartë dhe tregon problemet e thella të 
sektorit arsimor në vend. 17.8 përqind e meshkujve dhe 
17.1 përqind e femrave e lënë shkollën herët në Shqipëri, 
ndërkohë që në Bosnjë shkollimin e ndërpresin herët 
vetëm 4.9 përqind e meshkujve dhe 4.4 përqind e 
femrave, në Malin e Zi 5.2 përqind e meshkujve dhe 4.9 
përqind e femrave, në Serbi 7.4 përqind e meshkujve 
dhe 5.2 përqind e femrave, në Maqedoninë e Veriut 5.7 
përqind e meshkujve dhe 5.8 përqind e femrave dhe në 
Kosovë 7 përqind e meshkujve dhe 7 përqind e femrave. 

Problemet e arsimit janë komplekse dhe duhen 
trajtuar me kujdes e maturi. Por një gjë është e qartë: 
shpenzimet publike për arsimin janë në nivele shumë të 
ulëta që të pretendojmë rritje të cilësisë dhe motivim 
të kontributorëve në këtë sektor. Shpenzimet e ulëta 
në arsim kanë sjellë probleme për nivelet e aksesit, 
gjithëpërfshirjes dhe efikasitetit të arsimit. Shqipëria 
shpenzon vetëm 3 përqind të Prodhimit të Brendshëm 
Bruto për arsimin, ndërkohë që në vendet europiane 
shpenzohet mesatarisht 5 përqind. Edhe vendet e rajonit 
shpenzojnë më shumë për arsimin, për shembull Serbia 
shpenzon 3.6 përqind të Prodhimit të Brendshëm Bruto 
për sektorin.

Ne do të:
• Rrisim shpenzimet publike për arsimin në nivelin 

5 përqind të Prodhimit të Brendshëm Bruto. Ky 
shpenzim do t’i japë arsimit shqiptar të njëjtën rëndësi 
që i kushtojnë vendet europiane, si sektori që përgatit 
të ardhmen e shoqërisë. Solidariteti midis brezave, 
por edhe sensi realist për të ardhmen që po krijojmë 
për fëmijët tanë shprehet te mënyra se si e trajtojmë 
arsimin sot.  

• Garantojmë autonominë akademike. Në emër 
të autonomisë akademike, kriteret e pranimit në 
universitet do të vendosen dhe aplikohen nga vetë 
universiteti. Gjithashtu universitetet do të kenë shkallë 
më të madhe pavarësie nga vendimarrja e Ministrisë 
së Arsimit për të ndikuar dhe ndryshuar kurrikulat 
universitare. 

• Fuqizojmë zërin dhe pozitën e studentëve në 
universitete. Të gjitha shërbimet studentore 
administrative do të digjitalizohen për të eleminuar 
burokracitë dhe vonesat. Pesha e votës së studentëve 
do të lidhet me peshën vendimarrëse të tyre në 
universitet, si marrësit kryesorë të shërbimit. Ne do 

të monitorojmë që vlerësimi i pedagogëve nga ana e 
studentëve të jetë praktikë reale dhe transparente në 
universitetet publike. 

• Monitorojmë shpenzimet e universiteteve 
publike dhe do të kërkojmë llogari për çdo lek të 
shpenzuar nga buxheti i shtetit. Raporti monitorues i 
‘Qëndresës Qytetare’ ka zbuluar të dhëna shqetësuese 
për mënyrën e shpenzimit të parasë publike nga 
universitetet publike në vend. Kështu, në 6 universitete 
të monitoruara, mbi 2 milionë euro ishin shpenzuar 
për ruajtje dhe siguri godine, 83 mijë euro për sigurim 
pasurie dhe vetëm 16 mijë euro për studime dhe kërkim 
shkencor. Këtë monitorim duhet ta bëjnë strukturat 
shtetërore në mënyrë sistematike dhe periodike. 

• Ngremë një sistem parauniversitar cilësor dhe 
gjithëpërfshirës. Ne do t’u krijojmë kushte nxënësve 
të zhvillojnë njohuri, shkathtësi, qëndrime dhe vlera 
në pajtim me kërkesat e shoqërisë demokratike dhe 
të vlefshme për t’u përballur në mënyrë konstruktive 
me sfidat e jetës dhe për të kontribuar në ndërtimin e 
mirëqënies vetjake dhe të shoqërisë.

• Rrisim formimin dhe statusin e mësuesit. Ne do të 
ndërhyjmë për përmirësimin e infrastrukturës shkollore 
dhe materialeve mësimore. Gjithashtu do të ngremë 
programe trajnimi për formimin cilësor të mësuesve 
dhe njëkohësisht do të përmirësojmë sistemin e 
karrierës për të inkurajuar performancë më të lartë në 
mësimdhënie. 

• Forcojmë sigurinë në shkolla. Fenomenet 

shqetësuese të konsumimit të substancave të ndaluara 
dhe të dëmshme për shëndetin në mjedisin shkollor, 
por edhe rastet e konflikteve të dhunshme brenda 
shkollës, ose të ardhura nga jashtë perimetrit të saj, do 
të adresohen përmes një plani masash që koordinon 
autoritetet shkollore, policinë dhe komunitetin e 
prindërve. Ky koordinim është i nevojshëm, sepse 
problemi i sigurisë në shkolla nuk është vetëm 
strukturor, por edhe kulturor. 

• Investojmë në infrastrukturën shkollore. Ne nuk 
mund të mjaftohemi me godina të restauruara bukur, 
por të cilave u mungojnë brenda elementët themelorë 
të mësimdhënies si laboratorët shkencorë, kabinetet 
e teknologjisë së informacionit dhe komunikimit (TIK), 
apo edhe tavolina e karrige të përshtatshme për 
posturën e nxënësit në funksion të përqendrimit në 
mësim.

 *Kostoja e këtyre angazhimeve është 360 
milionë euro shtesë në vit. 

Këto para do të sigurohen nga rritja e të 
ardhurave prej sektorit të turizmit (360 
milionë euro).

Problemi kryesor i sistemit shëndetësor në vend është 
buxheti i pamjaftueshëm. Ndërkohë që Shqipëria 
shpenzon vetëm sa 3.88 përqind e Prodhimit të 
Brendshëm Bruto për kujdesin shëndetësor, Bosnja 
shpenzon 7 përqind, Serbia 5 përqind dhe vendet 
europiane mesatarisht 9 përqind. 

Rrjedhimisht vendi ynë përballet me problemin 
shqetësues të largimit të mjekëve drejt shteteve të 
tjera. Fakti që mjekët të cilët largohen janë me përvojë 
të madhe në profesion dhe përgjithësisht të pajisur me 
gradë shkencore, e bën edhe më shqetësuese situatën ku 
gjendemi. 

Shumë mjekë janë gati të largohen sapo t’u jepet 
mundësia. Mungesa e seriozitetit në punë përmendet 
si shkak kryesor për largimin. Pra mjekët vënë re që në 
punën e tyre mungon respekti për të tjerët, mungon 
komunikimi efektiv, puna në grup dhe përpjekjet për 
zhvillim profesional e për të bërë më të mirën. Mjekët 
ndihen të pakënaqur, të mbingarkuar me punë, të 
nënvlerësuar dhe të stresuar.

Ne do të:
• Dyfishojmë buxhetin për kujdesin shëndetësor. 

Do t’i rrisim shpenzimet publike nga 3.88 përqind 
e Prodhimit të Brendshëm Bruto në 6.17 përqind. 
Pacientët dhe mjekët shqiptarë nuk mund të vazhdojnë 
të trajtohen si qytetarë të dorës së dytë në vendin 
e tyre. Dyfishimi i buxhetit do të bëjë të mundur 
medikamente më cilësi të lartë për pacientët dhe paga 
dinjitoze për mjekët dhe personelin tjetër shëndetësor.

• Sigurojmë medikamentet për pacientët me 
sëmundje kancerogjene dhe të rralla. Ne do të 
rrisim me 35 përqind fondin për sigurimin e ilaçeve të 
munguara për kancerin dhe sëmundjet hematologjike. 
Gjithashtu do të sigurojmë që 100 përqind e fëmijëve 
me leuçemi të marrin trajtim të plotë falas pa vonesa 
dhe mungesa të medikamenteve.

• Krijojmë një program të dedikuar për pajisjet 
mjekësore ndihmëse. Ne do të alokojmë fond shtesë 
për sigurimin dhe rimbursimin e pajisjeve ndihmëse 
për të paktën 70 përqind të pacientëve në nevojë, 
ku përfshihen protezat dhe gjymtyrët artificialë 
për personat me amputime, pajisje dëgjimore për 
individët me humbje dëgjimi, respiratorët dhe pajisjet 
e oksigjenit për pacientët me sëmundje pulmonare 
kronike, karroca me rrota dhe pajisje të tjera për 
personat me aftësi të kufizuara.

• Zgjerojmë kujdesin paliativ dhe përmirësojmë 
trajtimet për pacientët terminalë. Ne do të 
garantojmë ngritjen e katër qendrave të reja për 
kujdesin paliativ, duke mbuluar të paktën 80 përqind 
të pacientëve me sëmundje terminale që kanë nevojë 
për shërbim të specializuar. Këto qendra do të ngrihen 
në rajone të ndryshme të vendit për të siguruar akses 
të barabartë për të gjithë pacientët. Konkretisht, një 
qendor të jetë në Tiranë, një në Shkodër, një në Korçë 
dhe një në Vlorë.

• Sigurojmë shërbime të dedikuara për të moshuarit 
me probleme në lëvizshmëri. Ne do të krijojmë një 
sistem të shërbimeve shëndetësore në shtëpi për 
të paktën 60 përqind të të moshuarve me probleme 
në lëvizshmëri. Ky program do të përfshijë vizita të 
rregullta mjekësore në shtëpi për kontroll dhe trajtim 
të sëmundjeve kronike, shërbim fizioterapie për 
të ndihmuar në përmirësimin e lëvizshmërisë dhe 
reduktimin e dhimbjeve. 

• Ofrojmë mundësi për rritje profesionale dhe 
akademike. Ne do të bëjmë konsultime paraprake 
me mjekët lidhur me edukimin dhe trajnimet e 
vazhdueshme e të domosdoshme. Megjithëse edukimi 
dhe trajnimet ekzistojnë, nuk ka një konsultim paraprak 
me mjekët lidhur me çështjet më të rëndësishme për 
ta në nivel profesional dhe akademik, në mënyrë që 
të plotësohen nevojat aktuale të mjekëve. Gjithashtu, 
pagesat për këtë edukim (përfshirë këtu trajnimet dhe 
konferencat) do t’u ngarkohen institucioneve përkatëse 

që i punësojnë mjekët dhe që përfitojnë nga kualifikimi i 
tyre. 

 Në këtë kuadër do të rishikojmë kuadrin ligjor për 
gabimet mjekësore. Meqë shumë mjekë ndihen të 
pasigurt dhe të pambrojtur ndaj gabimeve mjekësore 
njerëzore, ne do të rishikojmë kuadrin ligjor për këto 
gabime, në mënyrë që mjekët të mos sulmohen për çdo 
lloj pasoje negative që mund të sjellë puna e tyre aspak 
e lehtë.

• Përmirësojmë menaxhimin e brendshëm në 
institucionet shëndetësore. Ne do të zhvillojmë 
konsultime paraprake me mjekët dhe me menaxhuesit 
e institucioneve për të bërë investime aty ku duhet 
dhe ku situata është më urgjente. Ne do të futim 
menaxherët mjekësorë në drejtimin e institucioneve, 
duke qenë se janë më afër problematikës së sistemin 
shëndetësor.

• Luftojmë fenomenin e rryshfetit, duke forcuar 
transparencën dhe kontrollin në shërbimet 
shëndetësore përmes digjitalizimit të plotë të 
proceseve dhe krijimit të një platforme për raportimin 
anonim të rasteve abuzive të presionit për pagesa nën 
dorë. Ne do të sigurojmë që çdo qytetar të ketë akses 
të drejtë dhe të barabartë në kujdesin shëndetësor.



58

M
IR

ËQ
ËN

IA

• Ndërmarrim politika ku mjekët të shërbejnë si ura 
lidhëse midis Shqipërisë dhe vendeve të huaja ku 
punojnë. Duke qenë se tentativat e shtetit shqiptar 
për rikthimin e trurit kanë rezultuar të pasuksesshme, 
ne do të hartojmë politika të cilat i përdorin mjekët 
që punojnë në shtetet e huaja si ura ndërlidhëse 
mes institucioneve shqiptare dhe institucioneve ku 
ata punojnë dhe japin kontributin e tyre. Kjo do të 
parandalojë uljen e nivelit akademik të brezave në vijim 
për shkak të largimit të një pjese të madhe të mjekëve, 
përfshirë këtu mjekët me gradë shkencore.

SHËNDETËSIA

 *Kostoja e këtyre angazhimeve është 
500 milionë euro dhe përfshin:

•	295 milionë euro për fondin e medikamenteve 
të kancerit

•	100 milionë euro për pajisjet ndihmëse 
(protezat, aparatet dëgjimore, etj.)

•	45 milionë euro për ndërtimin e katër qendrave 
për kujdesin paliativ

•	60 milionë euro për shërbimet shëndetësore 
për të moshuarit

•	Shpenzimet totale si përqindje e PBB-së: 6.17 
përqind, nga 3.88 përqind që është aktualisht.

Këto shpenzime do të mbulohen nga:

•	Shkurtimi deri në 20 përqind i projekteve 
infrastrukturore (250 milionë euro)

•	Investimet e huaja (200 milionë euro)

Askush të mos mbetet pas

Vlera socialdemokrate e solidaritetit gjen shprehjen 
e saj të plotë atëherë kur bëhet fjalë për zbutjen e 
varfërisë, për përfshirjen sociale, për mbështetjen e 
grave, të fëmijëve dhe të familjeve dhe individëve në 
kushte kritike ekonomike dhe shoqërore. Individët dhe 
shtresat në nevojë janë fokusi i natyrshëm i solidaritetit. 
Pa aplikimin e kësaj vlere në shoqërinë tonë nuk do mund 
të kemi kohezion, nuk do mund te ecim së bashku drejt 
së ardhmes, nuk do mund të përballemi së bashku me 
sfidat e së tashmes dhe nuk do mund të shohim pas një 
trashëgimi nga e kaluara që na lidh së bashku dhe na bën 
krenarë që i përkasim. 

Ne nuk do të lëmë askënd të ndihet i braktisur dhe të 
jetojë i përjashtuar nga shoqëria. Ne jemi për një shoqëri 
ku gratë, të rinjtë, individët në nevojë dhe të burgosurit 
të kenë shanse të tjera dhe kushte të tjera për të treguar 
vlerën e tyre dhe për të kontribuar në shoqëri. Ne jemi të 
bindur që vetëm një shoqëri që tregon kujdes shoqëror 
ka të ardhme. Prandaj ne jemi të gatshëm të ndihmojmë 
shtresat dhe individët në nevojë, sepse kështu përgatitim 
një të ardhme më të mirë për të gjithë. Solidariteti 
është monedha me të cilën shkëmbejmë humanitet me 
njëri-tjetrin. Kohezioni është një shoqëri e përbashkuar 
rreth idealeve humane, një shoqëri që përfshin dhe nuk 
përjashton, një shoqëri që kujdeset për më të dobëtit dhe 
i fuqizon për veten e tyre dhe për vetë shoqërinë.

GRUAJA

Gruaja shqiptare sot përballet me një mori sfidash 
që burojnë nga traditat patriarkale dhe problemet 
bashkëkohore të shoqërisë. Pavarësisht progresit 
të arritur në dekadat e fundit, shumë gra vazhdojnë 
të përballen me dhunë, diskriminim dhe mungesë 
mundësish të barabarta. Sipas INSTAT-it, rreth 18.2 
përqind e grave kanë përjetuar dhunë nga partneri intim, 
ndërsa 18.1 përqind kanë përjetuar ngacmim seksual 
gjatë jetës së tyre. Për më tepër, 46.5 përqind e grave 
ende besojnë se duhet të tolerojnë dhunën për të ruajtur 
stabilitetin familjar, duke reflektuar normat e rrënjosura të 
një shoqërie që shpesh legjitimon pabarazinë gjinore.
Këto sfida nuk janë vetëm çështje personale, por edhe 
sociale dhe ekonomike, që ndikojnë në zhvillimin e 
vendit. Të gjithë duhet ta kuptojnë që të drejtat e grave 
janë të drejta të njeriut. Prandaj, në strategjinë tonë për 
fuqizimin e gruas, ne promovojmë një kulturë drejtësie 
gjithëpërfshirëse dhe respekti për të drejtat e gruas. Ne 
jemi të bindur se duhet rritur ndërgjegjësimi që barazia 
gjinore nuk është vetëm e drejtë themelore e njeriut, por 
edhe e domosdoshme për një botë paqësore, të zhvilluar 
dhe të qëndrueshme. Barazia gjinore dhe fuqizimi i grave  
janë parakusht i transformimit të shoqërisë.

Ne do të:
• Monitorojmë dhe mbrojmë të drejtën për mundësi 

dhe pagë të barabartë. Ne do të mundohemi të 
eleminojmë hendekun gjinor të pagave. Gjithashtu do të 
punojmë për krijimin dhe forcimin e sistemeve për uljen 
e hendekut gjinor të pensioneve. Do të marrim masa 
për gratë me aftësi të kufizuara dhe kategori të tjera të 
grave vulnerabël, në mënyrë që ato të kenë akses në 
punë të denjë në baza të barabarta me gratë e tjera në 
sektorin publik dhe privat. 

• Krijojmë Fondin Kombëtar për Gratë Sipërmarrëse 
(10 milionë euro). Do të krijojmë një Fond Kombëtar të 
Dedikuar për Gratë Sipërmarrëse, i cili do të mbështesë 
financiarisht gratë që dëshirojnë të krijojnë ose 
zgjerojnë bizneset e tyre. Ky fond do të ofrojë grante 
dhe kredi me interesa të ulëta për gratë.

• Ofrojmë shërbime këshillimi falas për gratë e 
dhunuara. Ne do të luftojmë diskriminimin dhe dhunën 
ndaj grave në të gjitha format e saj, duke përfshirë 
dhunën në familje, ngacmimin seksual dhe trafikimin. 
Do të promovojmë forcimin e legjislacionit dhe 
mekanizmave për raportimin dhe ndjekjen e rasteve 
të dhunës në mënyrë konfidenciale. Gjithashtu, do të 
ndikojmë në politikat për ndërtimin e strehëzave dhe 
ofrimin e ndihmës juridike, mjekësore dhe psikologjike 
falas për viktimat. Përmes fushatave masive, do të 
ndërgjegjësojmë shoqërinë për fuqizimin dhe të drejtat 
e grave.

• Krijojmë një platformë për raportimin e dhunës. Do 
të zhvillojmë një platformë digjitale kombëtare dhe 
një linjë telefonike 24/7 për raportimin e dhunës në 
familje dhe dhunës gjinore, duke garantuar mbështetje 
të menjëhershme dhe ndjekje të rasteve. Kjo platformë 
do të lidhet drejtpërdrejt me policinë, strehëzat dhe 
qendrat e mbështetjes për viktimat.

• Krijojmë një program të zgjeruar të depistimit falas, 
i cili do të përfshijë jo vetëm kancerin e gjirit dhe qafës 
së mitrës, por edhe kancerin e vezoreve dhe të tiroides, 
të cilat janë ndër sëmundjet më të zakonshme tek 
gratë. Çdo grua mbi 30 vjeç do të ketë akses falas në 
kontrollet mjekësore të specializuara.

GRUAJA

 *Kostoja e këtyre angazhimeve është 
38 milionë euro dhe përfshin:

•	25 milionë euro për depistim falas
•	10 milionë euro për Fondin Kombëtar për Gratë 

Sipërmarrëse
•	3 milionë euro shërbime këshillimi për gratë e 

dhunuara

Kthimi në buxhetin e shtetit është 4 milionë 
euro në vit, ose 16 milionë euro në katër 
vite. Pjesa tjetër, prej 22 milionë euro do të 
mbulohet nga të ardhurat prej sektorit të 
bujqësisë.

RINIA

Pjesa e të rinjve që janë pa punë, pa edukim dhe pa 
trajnim në vendin tonë është në nivele alarmante. Kjo 
kategori të rinjsh përbën 27 përqind të të gjithë të rinjve 
në Shqipëri, pra thuajse një në tre, ndërkohë që në Serbi 
shkon në 16 përqind, në Malin e Zi 21 përqind, në Bosnjë 
22 përqind, në Maqedoninë e Veriut 20 përqind dhe në 
vendet europiane 11 përqind. 
Studimet tregojnë se të rinjtë shqiptarë besojnë në vlera 
si guximi, altruizmi dhe të qenurit i hapur në shoqëri. 
Megjithatë, ata mendojnë se lidhjet e ngushta miqësore 
dhe familjare janë shumë të rëndësishme për të patur 
sukses në jetë. Ata janë të bindur se pa “mik” nuk mund 
të arrish asgjë, as punësim, as karrierë, dhe as zgjidhjen e 
halleve.

Mbarëvajtja dhe cilësia e arsimit mbetet shqetësimi 
kryesor i të rinjve në vendin tonë. Edhe pse është 
shtuar niveli i informimit për rëndësinë dhe dobinë e 
arsimit profesional për punësim, të rinjtë vazhdojnë të 
tërhiqen nga ideja e studimeve universitare pavarësisht 
perspektivës së punësimit. Nga ana tjetër, cilësia e 
mësimdhënies në shkolla e universitete vazhdon të 
shoqërohet nga perceptimet e pandryshuara të të rinjve 
për praninë e elementeve të korrupsionit, blerjes së notës 
dhe provimeve duke cenuar reputacionin e tyre. Prandaj 
të rinjtë preferojnë të ndjekin studimet e larta në shkolla 
jashtë vendit. 

Edhe kur arrijnë të punësohen, të rinjtë në vendin tonë 
përballen me mungesë të theksuar stabiliteti në karrierë, 
kur punësimi i tyre zakonisht zgjat nga disa muaj deri në 

një vit. Kjo vjen prej situatës makroekonomike të vështirë 
të Shqipërisë dhe ritmeve të ulëta të rritjes ekonomike. 
Por vjen edhe prej tregut të dyfishtë të punës që favorizon 
individët që janë tashmë pjesë e sistemit, prej sistemeve 
të edukimit dhe trajnimit që nuk kanë elementë të 
përfshirjes së punëdhënësve dhe nuk kanë komponentë 
të përvojës praktike. 

Duhet kuptuar që të rinjtë nuk janë grup homogjen. Edhe 
pse aspiratat e tyre mund të jenë të njëjta, problemet me 
të cilat ndeshen shpeshherë janë shumë të ndryshme. 
Kështu, një pjesë e madhe të rinjsh banojnë larg qendrave 
urbane dhe prandaj mund të konsiderohen “të shkëputur” 
nga pikëpamja sociale. “Rinia e shkëputur” janë ai grup 
të rinjsh të cilit i mungon qasja optimale në punësim, 
shkollim dhe formim profesional, mobilitet, informim dhe 
në rrjetet informale të zhvillimit të karrierës. Kostoja e 
karrierës së suksesshme bëhet aq e lartë sa emigrimi 
jashtë vendit duket alternativë tërheqëse për këta të rinj.

RINIA

Ne do të:
• Ndërtojmë mekanizma të punësimit të të rinjve. 

Ne do të hartojmë plane kombëtare për punësimin 
e të rinjve çdo vit, në bazë të specifikave dhe 
nevojave të ekonomive lokale e rajonale. Ne do të 
monitorojmë dhe vlerësojmë periodikisht strategjitë 
dhe raportet e politikave të punësimit rinor, dhe 
do t’i bëjmë transparente për publikun. Ne do të 
forcojmë bashkëpunimin ndërmjet institucioneve 
arsimore, shkollore dhe private për të ofruar praktika 
profesionale dhe të njohura nga shteti dhe biznesi.

• Nxisim dhe krijojmë një atmosferë meritokracie në 
të gjithë sektorët e punësimit, veçanërisht atij publik. 
Meritokracia nuk shihet nga të rinjtë si një sistem 
që i shpërblen me punësim. Prandaj ne do të nxisim 
praktika korrekte dhe transparente të aplikimeve dhe 
pranimeve në administratën publike si parakusht për 
shmangien e militantizmit partiak dhe nepotizmit. 

• Ngremë një sistem të mirëfilltë për zhvillimin e 
karrierës pranë shkollave të mesme dhe të larta për të 
përputhur sa më mirë aftësitë e të rinjve me kërkesat 
e tregut të punës. Për këtë qëllim do të mundësojmë 
rregullisht praktika profesionale dhe panaire pune për 
të rinjtë.

• Ndërtojmë dhe zbatojmë politika për mbështetjen e 
“rinisë së shkëputur”, të cilat marrin parasysh profilin 

e veçantë të këtij grupi dhe funksionimin e tregut të 
punës në Shqipëri. Distanca gjeografike nga aktorët 
e tregut të punës ka impakt të madh te evolucioni i 
karrierës së këtyre të rinjve. Kësaj rinie rurale i është 
mohuar shkollimi i specializuar, informacioni për vendet 
e punës dhe është në situatë shumë të vështirë. Për të 
rinjtë nga zonat rurale dhe malore, por dhe për të rinjtë 
urbanë të zhvendosur së fundmi në qytete me familjet 
e tyre, rrjetëzimi social bëhet i domosdoshëm për të 
avancuar në jetë.

• Krijojmë terrene sportive dhe parqe publike për 
të rinjtë në çdo njësi administrative. Gjithashtu do 
të parashikojmë fonde shtesë për mirëmbajtjen dhe 
pajisjen me botime bashkëkohore për bibliotekat e 
qyteteve. 

• Ne do të rezervojmë 10 përqind të vendeve të 
punës në administratën publike për të rinjtë e sapo 
diplomuar, duke u krijuar atyre mundësi të barabarta 
për të hyrë në tregun e punës. Përmes kësaj nisme do 
të promovojmë fuqizimin profesional të brezit të ri dhe 
do të sjellim energji të reja në administratën shtetërore. 
Ky premtim synon të ndalë emigrimin e të rinjve dhe të 
forcojë lidhjen e tyre me mundësitë brenda vendit.

Shqipëria ka përqindjen më të lartë të njerëzve në rrezik 
varfërie ose përjashtimi social krahasuar me vendet e 
rajonit. 45 përqind e popullsisë, pra thuajse një në dy 
shqiptarë, janë ose të rrezikuar të bien në varfëri ose 
të përjashtohen nga shoqëria. Vetëm në Maqedoninë e 
Veriut ka një gjendje të përafërt me tonën, ku të rrezikuar 
janë 42 përqind e popullsisë. Në vendet e tjera të rajonit 
ky rrezik është ndjeshëm më i ulët, 28 përqind në Serbi, 
34 përqind në Malin e Zi. Ndërkohë, në vendet europiane 
rreziku nga varfëria dhe përjashtimi social është në nivelin 
22 përqind. 

Numri i individëve në nevojë në vendin tonë është shumë 
i lartë dhe kjo dëshmon zhvillimin e paqëndrueshëm të 
ekonomisë dhe shoqërisë sonë. Në Shqipëri janë sot 
thuajse 600 mijë individë në nevojë, prej të cilëve 184 mijë 
janë individë në nevojë kritike ekonomike, 59 mijë janë 
fëmijë në kushte kritike, 22 mijë janë fëmijë me aftësi të 
kufizuara, 106 mijë janë të rritur me aftësi të kufizuara, 
28 mijë janë gra në kushte kritike, 8 mijë janë të rinj në 
nevojë, 147 mijë janë të moshuar në nevojë, 5 mijë janë 
romë dhe egjyptianë, dhe 35 mijë janë të pastrehë. 

Masa e ndihmës ekonomike që u jepet individëve në 
nevojë duhet të reflektojë vlerën socialdemokrate të 
solidaritetit. Kjo situatë problematike ka ardhur prej dy 
momenteve – prej një vendimmarrjeje të gabuar dhe 
prej një vendimmarrjeje të munguar. Vendimi i gabuar 
është përqindja e ulët që shpenzon sistematikisht shteti 
shqiptar për mbrojtjen sociale, krahasuar jo vetëm me 
vendet europiane, por edhe me vendet e rajonit. Kështu, 

Brendshëm Bruto për mbrojtjen sociale të popullatës, 
ndërkohë që vendet e tjera të rajonit shpenzojnë nga 20 
deri në 22 përqind dhe në vendet europiane ky shpenzim 
shkon në masën 30 përqind të Prodhimit të Brendshëm 
Bruto. 

Vendimi i munguar lidhet me mospërcaktimin zyrtar 
të minimumit jetik. Ky është koncept themelor, sepse 
minimumi jetik garanton dinjitetin njerëzor, nuk e lejon 
njeriun të zbresë poshtë kushteve njerëzore të jetesës, 
e mbron njeriun nga poshtërimi. Në fakt, minimumi 
jetik do të na jepte një mënyrë të qartë për të matur 
nivelin e pensionit, nivelin e pagës minimale, të ndihmës 
ekonomike e kështu me radhë. Pra, minimumi jetik është 
mekanizmi për të vlerësuar mbrojtjen sociale që ofron 
shteti shqiptar. Mungesa e tij e bën të pamatshme dhe 
thjesht retorike këtë gjë.

Ne do të:
• Garantojmë ndihmë ekonomike jo më pak se 220 

euro për familje, duke i dhënë fund politikës që i 
vendos në kushte të vështira individët dhe familjet në 
nevojë. Kjo rritje ka si qëllim të mos i lërë familjet dhe 
individët pa asnjë mundësi jetese, por edhe t’i nxisë 
të dalin nga kjo situatë dhe t’i integrojë në tregun e 
punës. Ky angazhim do të shërbejë për të vendosur një 
“dysheme” ku asnjë familje të mos marrë një ndihmë 
më të vogël se kjo. Për të shmangur abuzimet dhe për 
të nxitur kalimin e natyrshëm të këtyre individëve në 
tregun e punës, do të shtojmë si kriter për përfitimin e 
kësaj ndihme edhe disa orë shërbimi për komunitetin.

• Përcaktojmë minimumin jetik 220 euro ne muaj. 
Bazuar në statistikat e INSTAT-it dhe propozimet 
e Avokatit të Popullit, ne gjykojmë se minimumi 
jetik duhet të jetë në këtë masë. Ne do ta përdorim 
minimumin jetik si referencë për të përcaktuar 
pensionin minimal urban dhe rural, ndihmën ekonomike 
dhe pagën minimale. 

• Zgjerojmë mbulimin me ndihmë ekonomike. Edhe 
pse një pjese të mirë të përfituesve të dikurshëm të 
ndihmës ekonomike u është hequr kjo e drejtë për 
shkak se nuk i përmbushnin kushtet dhe në këtë 
mënyrë është luftuar fiktiviteti, fakti që vetëm 8.8 
përqind e popullatës trajtohet me ndihmë ekonomike, 
ndërkohë që thuajse 40 përqind janë në rrezik 
varfërie, tregon për mbulim shumë të ulët me ndihmë 
ekonomike të shtresave në nevojë. Prandaj ne do të 
rrisim numrin e individëve dhe familjeve të trajtuara me 
ndihmë ekonomike, sepse në shoqërinë tonë, në emër 
të solidaritetit, nuk duhet të lëmë askënd pas.

• Sigurojmë KEMP sipas meritës dhe dinjitetit, 
duke respektuar të drejtat e çdo individi me aftësi të 
kufizuara. Do të zgjerojmë kategorinë e përfituesve 
duke përfshirë individët me diagnoza specifike dhe të 
margjinalizuarit të cilët deri më tani janë përjashtuar 
padrejtësisht. Për më tepër, do të lehtësojmë 
burokracitë, duke e digjitalizuar procesin e aplikimit 
dhe përditësuar kriteret për përfitim në përputhje me 
standardet ndërkombëtare. Ky angazhim do të sigurojë 
jo vetëm ndihmë financiare, por dhe një qasje më të 
drejtë dhe transparente për të gjithë përfituesit. 

• Japim dy bonuse të dedikuara në vit për të gjithë 
individët me aftësi të kufizuara. Ky bonus do të ketë 
vlerën e minimumit jetik dhe do të jepet dy herë brenda 
vitit. Nëpërmjet këtij angazhimi ne do të ndihmojmë 
160 mijë persona me aftësi të kufizuar, të cilët, falë 

Ikësaj shtese, do të përfitojnë 440 euro në vit, ose 37 
euro në muaj.

• Garantojmë edhe përfitime në natyrë për shtresat 
në nevojë. Ne do të zbatojmë të drejtat e individëve 
në nevojë për shërbime shëndetësore falas në 
institucionet e kujdesit shëndetësor parësor dhe 
sekondar; çerdhe dhe kopshte falas; shkollim 
universitar falas; bursa për studime universitare; tekste 
shkollore falas për arsimin e detyrueshëm; përfitime 
nga programet sociale të strehimit; dhe përjashtim nga 
tarifat për regjistrimin e pasurive të paluajtshme.

 *Kostoja e këtyre angazhimeve është 
170 milionë euro dhe përfshin:

•	100 milionë euro për rritjen e ndihmës 
ekonomike

•	70 milionë euro për bonuset e personave me 
aftësi të kufizuara

Këto para do të vijnë nga:

•	Shmangia e abuzimeve me tenderat dhe PPP-të 
(300 milionë euro).

•	Përthithja e fondeve nga programe e Bashkimit 
Europian për mbështetjen e personave me 
aftësi të kufizuar (30 milion euro në vit)

TË BURGOSURIT

Shqipëria renditet ndër vendet me numrin më të lartë të 
të burgosurve në raport me popullsinë në Europë dhe zë 
vendin e parë në rajon, me 162.4 të burgosur për 100 mijë 
banorë, duke lënë pas Serbinë me 153.4, Malin e Zi me 
134.7, Maqedoninë e Veriut me 107.3. Mesatarja e vendeve 
europiane është 101.8 të burgosur për 100 mijë banorë. 

Një tjetër e dhënë me rëndësi është përqindja e të 
paraburgosurve që nuk marrin dënim përfundimtar, pra 
e personave që sistemi i drejtësisë penale ka gjykuar 
se duhet të mbahen në paraburgim, por pastaj rezulton 
se kjo masë ka qenë e tepruar dhe e pajustifikuar, duke 
rritur kështu kostot mbi qytetarët e prekur dhe mbi 
buxhetin e shtetit, si dhe duke mbipopulluar burgjet. Në 
Shqipëri kjo shifër është prapë më e larta në rajon dhe 
e kalon me më shumë se dy herë mesataren europiane. 
50.3 përqind e të paraburgosurve në vendin tonë nuk 
marrin dënim përfundimtar, ndërkohë që mesatarja e 
vendeve europiane është 21.7 përqind. Për herë të parë 
në Shqipëri, në vitin 2023, numri i të paraburgosurve e 
tejkaloi numrin e personave të dënuar, me 2200 të dënuar 
dhe 2800 të paraburgosur. 

Vizioni ynë për këtë grup të popullsisë trajton si themelore 
tri çështje. Së pari, kryerjen e dënimit në kushte që i 
respektojnë tërësisht të drejtat njerëzore, parashikimet 
kushtetuese dhe ligjore në Republikën e Shqipërisë. 

Së dyti, parandalimin e recidivizmit, pra të përsëritjes së 
krimeve dhe kundravajtjeve nga personat e dënuar pas 
daljes së tyre nga burgu. 

Së treti, riintegrimin e tyre në shoqëri, si persona që edhe 
pse kanë gabuar më parë, tani kanë të drejtën për një 
shans të dytë. Ne i shohim këto tre çështje si të lidhura 
me njëra-tjetrën. Kështu, trajtimi human dhe në përputhje 
me të drejtat e njeriut në burg ndihmon në rehabilitim dhe 
në parandalim të recidivizmit. Ky zhvillim, nga ana tjetër, 
ndërvepron me shanset e riintegrimit në shoqëri.

Ne do të:
•  Krijojmë hapësira të ndara për të paraburgosurit, 

për të shmangur mbajtjen e tyre në të njëjtat ambiente 
me personat e dënuar me formë të prerë.

• Nxisim krijimin e një tradite për amnisti penale të 
herëpashershme që të lirojmë sa më shumë hapësirë 
dhe burime për personat e trajtuar në sistemin e 
burgimit. 

• Ndërtojmë programe rehabilitimi në burgje që 
adresojnë shëndetin mendor dhe fizik të të dënuarve, 
që ofrojnë trajtim për abuzimin me drogërat, që 
adresojnë sjelljen dhe qëndrimet e dëmshme në 
shoqëri, që ofrojnë arsim dhe trajnim profesional dhe 
që japin përvojë pune. 

• Ndërtojmë programe ndihme për riintegrimin social 
të ish-të dënuarve. Këto programe do të financohen 
nga buxheti i shtetit, por do të lënë hapësirë edhe për 
përfshirjen e organizatave të shoqërisë civile, dhe do të 
ndihmojnë që ish-të dënuarit të arrijnë të punësohen, të 
strehohen, të marrin kujdes psikologjik dhe emocional 
dhe të pranohen në shoqëri si gjithë të tjerët, pa u 
paragjykuar dhe diskriminuar.

Gjatë periudhës së regjimit komunist në Shqipëri, mijëra 
individë dhe familje u përndoqën, duke përjetuar vuajtje 
të paimagjinueshme për arsye politike. Mbi 20,000 
persona u dënuan me burgime të gjata, internime apo 
forma të tjera çnjerëzore të persekutimit. Kjo është një e 
kaluar që shpesh herë shoqëria përpiqet ta harrojë ose ta 
heshtë, por harresa thellon padrejtësinë. Për një shoqëri 
që synon përparimin dhe pajtimin, është e domosdoshme 
të përballet me të kaluarën pa frikë. Historia nuk duhet 
të fshihet; ajo duhet pranuar, studiuar dhe trajtuar 
me përgjegjësi. Padrejtësia historike duhet ndrequr 
pavarësisht sa kohë ka kaluar.

Rinia, edhe pse jo drejtpërdrejt e lidhur me atë periudhë, 
duhet të njihet me të kaluarën e dhimbshme të vendit. 
Ata duhet të mësojnë për sakrificat dhe vuajtjet e 
paraardhësve të tyre, jo për të mbajtur zemërim, por për 
të frymëzuar një shoqëri që ka guximin të përballet me të 
vërtetën dhe të mësojë prej saj. Një shoqëri që refuzon të 
shikojë të kaluarën në sy është një shoqëri që rrezikon të 
përsërisë gabimet e saj.

Prandaj, është detyra jonë që krimet e së kaluarës të 
dënohen me ligj. Ashtu siç kanë bërë vende si Gjermania, 
që dënoi krimet e regjimit nazist, apo Republika Çeke, që 
trajtoi drejtësinë për viktimat e komunizmit, Shqipëria 
duhet të ndjekë të njëjtën rrugë. Ligji dhe drejtësia 
nuk janë vetëm për të shpaguar të kaluarën, por për të 
ndërtuar një të ardhme ku e drejta dhe dinjiteti njerëzor 
janë themeli i shoqërisë.

Ne do të:
• Miratojmë ligjin për dënimin e krimeve të 

komunizmit. Ky ligj do të dënojë penalisht dhe 
simbolikisht krimet e regjimit komunist, duke vendosur 
një shembull të qartë drejtësie. Ligji do të ndihmojë në 
mbylljen e plagëve të së kaluarës.

• Miratojmë me ligj “Ditën Kombëtare të Kujtesës”. 
Do të shpallim një datë zyrtare të njohur si “Dita 
Kombëtare e Kujtesës,” për të nderuar martirët e lirisë 
dhe për të reflektuar mbi sakrificat e tyre. Kjo ditë do 
të përfshijë aktivitete përkujtimore, përfshirë ceremoni 
zyrtare dhe evente edukative për brezat e rinj.

• Likujdojmë plotësisht kompensimin financiar 
ndaj ish-të përndjekurve brenda 4 viteve. Brenda 
mandatit qeveritar do të sigurojmë që të gjitha pagesat 
e kompensimit për ish-të përndjekurit politikë dhe 
trashëgimtarët e tyre të përfundojnë plotësisht. Fondet 
do të alokohen me prioritet dhe procedurat burokratike 
do të thjeshtohen për të përshpejtuar procesin.

• Hartojmë bilancin për dëmtimin e pronave të 
familjeve të përndjekura dhe komuniteteve fetare. 
Do të kryejmë një analizë të plotë për dëmtimet e 
pronave të komuniteteve fetare dhe familjeve të 
përndjekura politike gjatë regjimit komunist. Në bazë 
të këtij bilanci, do të hartojmë një ligj të posaçëm që 
parashikon kompensimin e plotë dhe të drejtë për këto 
dëme.

• Fusim në kurrikulat shkollore krimet e diktaturës. 
Do të përfshijmë në programet arsimore lëndë 
specifike që trajtojnë krimet e regjimit komunist dhe 
historinë e përndjekjes. Nxënësit do të mësojnë për 
vuajtjet dhe padrejtësitë e së kaluarës për të zhvilluar 
një ndërgjegje kritike dhe për të shmangur përsëritjen 
e gabimeve historike.

• Ndërtojmë “Murin e Kujtesës” dhe shpallim muze 
burgun e Burrelit dhe Spaçit. Do të ndërtojmë 
“Murin e Kujtesës” pranë Piramidës në Tiranë, për të 
përkujtuar rreth 6,000 të zhdukurit e regjimit komunist 
dhe për të nderuar sakrificat e tyre. Burgjet famëkeqe 
të Burrelit dhe Spaçit do të shpallen muze kombëtare, 
duke ruajtur këto vende si dëshmi të gjallë të krimeve 
të diktaturës.

• Vendosim Çmimin Kombëtar për “Letërsinë e 

Kujtesës”. Do të krijojmë një çmim prestigjioz 
kombëtar për veprat letrare dhe hulumtimet që sjellin 
në dritë historinë e përndjekjeve dhe vuajtjeve gjatë 
regjimit komunist. Ky çmim do të shërbejë si një 
platformë për të nxitur shkrimtarët dhe historianët të 
kontribuojnë në ruajtjen e kujtesës kombëtare.

SUNDIMI I LIGJIT
Me ligjin, me qytetarin, me republikën

Virtyti suprem i sundimit të ligjit është mbrojtja e qytetarit 
nga shteti i tij. Ne jemi për një qeverisje nga ligjet, përpara 
të cilëve jemi të gjithë të barabartë, jo për një qeverisje 
nga njerëzit, në mëshirë të tekave dhe favoreve personale. 
Pushteti i zyrtarëve duhet të kufizohet me ligj dhe 
ushtrohet sipas ligjit, përndryshe gjithçka të rëndësishme 
për ne – jeta, liria, prona dhe të drejtat e tjera që kemi 
fituar – rrezikojmë ta humbim. 

Ne jemi për mos të diskriminuar askënd dhe për 
nënshtrim të barabartë ndaj ligjit. Ne jemi të qartë që kur 
ligji shkelet, duhet të ketë patjetër dënim të fajtorëve. Ne 
jemi për ligje që aplikohen te të gjithë qytetarët, jo për 
ligje speciale që prekin për mirë apo keq një person të 
vetëm apo vetëm një grup. 

Sundimi i ligjit për ne është themelor sepse nuk garanton 
vetëm ekzistencën tonë si qytetarë me të drejta, por edhe 
si qytetarë me detyrime. Në fakt, sundimi i ligjit i balancon 
të drejtat dhe detyrimet tona në raport me njëri-tjetrin 
dhe shtetin dhe prandaj garanton vetë ekzistencën dhe 
funksionimin publik të shtetit dhe republikës.

Korrupsioni është më i rrezikshëm se çdo kriminel – 
vjedh, shkatërron dhe vret çdo ditë pa u ndëshkuar. Lufta 
ndaj korrupsionit, që nga identifikimi e deri te dënimi i tij, 
duhet të jetë prioritet i një qeverie të përgjegjshme që ka 
në fokus mirëqenien, drejtësinë dhe interesin publik.

Korrupsioni në vendin tonë, siç shprehet edhe Komisioni 
Europian, është i përhapur në të gjitha degët e pushtetit 
qendror dhe lokal dhe përbën shqetësim serioz në rrugën 
e Shqipërisë drejt hyrjes në Bashkimin Europian. Ligjet 
dhe institucionet e vendit tonë kundër korrupsionit 
janë pjesërisht të përputhura më legjislacionin 
europian. Masat kundër korrupsionit nuk kanë dhënë 
thuajse fare rezultat në sektorë të tillë si infrastruktura 
publike, kadastra, të drejtat e pronës, doganat, taksat, 
administrata publike, arsimi, shëndetësia, prokurimet 
publike dhe kontratat Partneritet Publik-Privat. 

Ndaj zyrtarëve të lartë ka patur disa dënime 
përfundimtare për akuzat për korrupsion por deri tani nuk 
ka patur ndonjë rast ku korrupsioni i zyrtarëve të lartë të 
jetë klasifikuar dhe dënuar si krim i rëndë. Në Shqipëri 
ka dispozita ligjore për sekuestrimin dhe konfiskimin e 
fitimeve të ardhura nga vepra penale, por shteti shqiptar 
nuk e zbaton plotësisht direktivën europiane për ngrirjen 
dhe konfiskimin e instrumenteve dhe produkteve të 
krimit. 

Lufta kundër korrupsionit varet shumë nga funksionimi 
i strukturave të sistemit të drejtësisë, veçanërisht nga 
SPAK dhe GJKKO. SPAK duhet ta luftojë në mënyrë 

proaktive korrupsionin e nivelit të lartë dhe shteti 
shqiptar duhet t΄i japë SPAK-ut akses në të gjitha bazat e 
të dhënave që i nevojiten për të kryer punën, si dhe duhet 
të sigurojë bashkëpunim midis prokurorëve, hetuesve 
dhe autoriteteve shtetërore për ta trajtuar me efektivitet 
korrupsionin. 

Funksionimi korruptiv i Kadastrës, e cila dallon për keq 
ndërmjet institucioneve të tjera, ka bërë që të kemi 7 
mijë kërkesa të pashqyrtuara për kthimin e pronës te 
pronarët dhe 4 mijë vendime të pazbatuara të Gjykatës së 
Strasburgut, ku qytetarët shqiptarë kanë çuar çështjet e 
tyre pronësore për gjykim, atëherë kur gjykatat shqiptare 
kanë shkelur të drejtën e pronësisë me vendimet që kanë 
marrë. Rreth 500 mijë prona figurojnë të paregjistruara 
dhe 80 përqind e të dhënave për pronat e regjistruara 
janë të pasakta.

Ne do të:
• Nxisim sekuestron dhe konfiskimin e të gjitha 

aseteve kriminale. Për të realizuar këtë ne do ta 
zbatojmë plotësisht legjislacionin që trajton fitimet e 
ardhura nga vepra penale. Sekuestrimi dhe konfiskimi 
i aseteve kriminale është ende mjaft i kufizuar. Sasia 
e pasurisë së konfiskuar nuk pasqyrohet në shumat e 
konfiskuara. 

• Mbështesim plotësisht organet e drejtësisë 
(SPAK, GJKKO, etj). Ne do të mbështesim rritijen e 
kapaciteteve operacionale dhe njerëzore të këtyre dy 
strukturave. Do t’i japim fund pandëshkueshmërisë 
së korrupsionit të zyrtarëve të lartë. Ne do të rrisim 
koherencën e kuadrit ligjor dhe institucional për 
parandalimin e korrupsionit dhe integritetin e zyrtarëve 
publikë, sidomos atyre të nivelit të lartë.

• Marrim masa efektive kundër korrupsionit  në 
Kadastër. E drejta e pronës, e cila u takon me 
Kushtetutë qytetarëve shqiptarë,  nuk mund të mbetet 
vetëm në letër. Mohimi i së drejtës së pronësisë është 
akt i mirëfilltë korrupsioni në funksionimin e Kadastrës. 
Agjencia Shtetërore e Kadastrës duhet të adresojë 
urgjentisht korrupsionin dhe parregullsi të tjera në 
regjistrimin e pronave dhe të vendosë standarde të 
larta transparence. 

• Amnistojmë dhe dekriminalizojmë disa vepra penale 
të cilat lehtësojnë barrën e gjykatës për proceset e 
mbartura, të tilla si posedimi i vogël i kanabisit për 
përdorim vetjak, raste të kundravajtjeve penale me 
dënim të shkurtër, apo vepra ekonomike me dëme 
minimale.

RENDI DHE 
MBROJTJA

Rendi dhe siguria publike në Shqipëri përballen me 
sfida të konsiderueshme, veçanërisht në kontekstin 
e perceptimit të ulët të sigurisë nga qytetarët dhe 
mungesës së besimit të publikut në institucionet e 
rendit. Një raport i vitit 2024, i Institutit Republikan 
Ndërkombëtar, tregon se vetëm 13 përqind e shqiptarëve 
kanë besim të lartë në policinë e shtetit, një përqindje 
më e ulët krahasuar me vendet të rajonit si Kosova dhe 
Serbia, ku besimi në policinë e tyre është përkatësisht 65 
përqind dhe 24 përqind.

Korrupsioni brenda radhëve të policisë, nevoja për 
trajnime të avancuara dhe infrastruktura e dobët janë 
disa nga problemet më të mprehta që po pengojnë 
efektivitetin e policisë. Sipas një raporti të Bankës 
Botërore, Shqipëria shpenzon vetëm 1.8 përqind të 
Prodhimit të Brendshëm Bruto për sektorin e sigurisë, 
shumë më pak se mesatarja e vendeve të BE-së që arrin 
në 2.4 përqind.

Përmirësimi i sektorit të sigurisë publike kërkon një qasje 
të shumëanshme që përfshin trajnimin, teknologjinë dhe 
rritjen e bashkëpunimit me qytetarët dhe komunitetin.

• Rrisim fondet për sigurinë publike në nivelin 2.5 

përqind të Prodhimit të Brendshëm Bruto, duke i dhënë 
prioritet investimeve në teknologji dhe trajnimeve të 
avancuara për punonjësit e policisë dhe barazimit të 
pagave të tyre me ato të administratës publike. Kjo 
rritje buxheti do të rrisë po ashtu kapacitetet për të 
trajtuar financiarisht familjet e policëve të rënë në krye 
të detyrës.

• Reformojmë sistemin e trajnimit për forcat e 
policisë, duke përfshirë kurse të avancuara për 
menaxhimin e konflikteve, psikologjinë e ndërhyrjes, 
dhe teknologjitë e reja të mbikëqyrjes. Trajnimet do 
të jenë të detyrueshme dhe të vazhdueshme, duke 
siguruar që oficerët të jenë të pajisur me aftësitë më të 
mira për t’u përballur me sfidat bashkëkohore.

• Forcojmë përfshirjen e komunitetit në proceset 
policore përmes rritjes së programeve të 
bashkëpunimit ndërmjet policisë dhe qytetarëve. 
Përmirësimi i marrëdhënieve ndërmjet policisë dhe 
komunitetit është kyç për adresimin e kriminalitetit në 
lagjie dhe jo vetëm.

e incidenteve kriminale dhe korrupsionit brenda 
policisë, duke garantuar anonimitetin e plotë të 
denoncimeve dhe duke rritur përgjegjshmërinë e 
zyrtarëve të policisë për çdo shkelje të kodit të etikës.

• Investojmë në teknologji të mbikëqyrjes moderne, 
përfshirë mjetet moderne të komunikimit për të gjithë 
oficerët e policisë, sistemet e monitorimit të qytetit, 
dhe dronët për ndjekjen e aktiviteteve kriminale në 
zonat më të izoluara.

• Forcojmë bashkëpunimin ndërmjet institucioneve 
ligjzbatuese (Prokurori, SPAK, BKH, Gjykatë), përfshirë 
shkollat dhe autoritetet lokale, për të krijuar plane të 
përbashkëta të veprimit kundër dhunës dhe abuzimeve 
në mjediset shkollore dhe komunitare.

• Luftojmë korrupsionin brenda radhëve të policisë, 
duke kërkuar rritjen e kapaciteteve të Agjencisë 
së Mbikqyrjes Policore (AMP) për mbikëqyrjen e 
aktiviteteve të policisë dhe për hetimin e shkeljeve të 
etikës dhe ligjit nga ana e zyrtarëve të policisë.

Ndërmjet shumë problematikave, siguria në shkolla 
meriton trajtim të veçantë. Rritja e fenomenit të dhunës 
në shkolla dhe konsumimi i substancave të ndaluara janë 
sfida shumë shqetësuese për shoqërinë. Për t’i përballuar 
ato nevojitet krijimi i një plani kombëtar për sigurinë në 
shkolla.

RENDI DHE 
MBROJTJA

• Rrisim bashkëpunimin ndërmjet policisë dhe 

shkollës, duke forcuar rolin e oficerëve të sigurisë në 
shkolla. 

• Organizojmë fushata ndërgjegjësuese për të 
parandaluar përfshirjen e të rinjve në aktivitete të 
paligjshme dhe për të promovuar sjellje pozitive dhe të 
shëndetshme.

Pas anëtarësimit në NATO, Shqipëria ka nisur reformimin 
e forcave të armatosura, por buxheti mbetet nën 
standardin e aleancës. Pajisjet ushtarake, infrastruktura 
stërvitore dhe trajnimet e avancuara janë ende të 
kufizuara, ndërsa pagat dhe përfitimet për ushtarakët 
nuk janë tërheqëse. Për rrjedhojë, motivimi, rekrutimi dhe 
mbajtja e personelit ushtarak bëhen sfiduese.

RENDI DHE 
MBROJTJA

Ne do të:
• Rrisim buxhetin e mbrojtjes në 2 përqind të PBB-

së. Kjo rritje shkon në përputhje me standardin e 
rekomanduar nga NATO dhe do të përdoret për 
investime në pajisje moderne, sisteme komunikimi 
dhe trajnime të specializuara që i afrojnë forcat e 
armatosura të vendit me kapacitetet e partnerëve tanë 
ndërkombëtarë. 

• Miratojmë një ligj të posaçëm që siguron shpërblim 
vjetor të detyrueshëm për të gjithë ushtarakët. 
Ky shpërblim do të jetë të paktën sa një pagë mujore 
shtesë dhe të jepet në fund të çdo viti kalendarik si 
mirënjohje për shërbimin ndaj vendit dhe motivim për 
karrierën ushtarake.

 *Kostoja e këtyre angazhimeve është 
300 milionë euro dhe përfshin:

•	120 milionë euro në vit shtesë për mbrojtjen
•	180 milionë euro në vit shtesë për sigurinë 

publike

Këto shpenzime do të mbulohen nga 
shmangia e abuzimeve me tenderat dhe PPP-
të (300 milionë euro).

DIASPORA
Partner strategjik për zhvillimin e vendit

Diaspora shqiptare, e shpërndarë në mbarë botën, luan 
një rol të jashtëzakonshëm në mbështetjen e vendit, 
duke kontribuar jo vetëm financiarisht me remitanca që 
arrijnë deri në 1 miliard euro në vit, por edhe duke sjellë 
ide, ekspertizë, dhe kulturë nga vendet e zhvilluara. Ajo 
përfaqëson një pasuri të madhe ekonomike, kulturore 
dhe njerëzore, e cila duhet të vlerësohet dhe integrohet si 
pjesë e pandashme e shoqërisë dhe shtetit shqiptar. 

Rëndësia e diasporës shtrihet përtej remitancave, 
në ndihmën për zhvillimin ekonomik, përmirësimin e 
qeverisjes dhe forcimin e lidhjeve ndërkombëtare. Në 
këtë kontekst, është thelbësore që diaspora të ketë të 
drejtën ligjore për të votuar dhe  vendosur për fatin e 
Shqipërisë. 

Votimi i shqiptarëve të Diasporës, nga vendet ku ata 
jetojnë, duhet të garantohet si një mënyrë konkrete për t’i 
kthyer diasporës zërin dhe për ta përfshirë atë aktivisht 
në proceset demokratike dhe vendimmarrëse, duke e 
konsideruar një partner strategjik për zhvillimin e vendit.

Ne do të:
• Garantojmë dhe lehtësojmë maksimalisht votën 

e Diasporës. Ky është një moment historik për 
Shqipërinë, ku pas tre dekadash Diasporës tonë i 
jetepet zë per t‘u shprehur politikisht. 

• Mbështesim shqiptarët e Diasporës për të investuar 
në Shqipëri. Të gjithë bashkëatdhetarët tanë jashtë 
vendit, të cilët dëshirojnë të kthehen dhe investojnë 
në fusha si agroturizmi, energjia dhe inovacioni, do të 
përjashtohen nga TVSH-ja dhe tatimi mbi të ardhurat, 
për 10 vite. 

• Alokojmë 5 milion euro buxhet për projektet e të 
rinjve. Të gjithë ata të rinj, të cilët vendosin të kthehen 
dhe kanë një ide, projekt për një biznes, start-up, do të 
mbështeten nga ky fond prej 5 milion eurosh.

• Krijojmë rrjetin ‘Zëri Akademik’. Ky rrjet do të nxisë 
bashkëpunimin mes akademikëve të Diasporës dhe 
atyre të Shqipërisë, për zhvillimin e kërkimit shkencor, 
inovacionit dhe asistencës profesionale në fusha të 
ndryshme për krijimin e programeve dhe kurrikulave 
arismore në mbarë vendin. Për të përfshirët në këtë 
rrjet, nga brenda dhe jashtë vendit, do të aplikohet 
standardi europian i pagesave për orë pune.

KONKLUZION

KY ËSHTË PLANI YNË PËR SHQIPËRINË.
Plani ynë për ta ndryshuar vendin. Plani që kemi për ju 
dhe familjen tuaj në çdo fazë të jetës.

AI QËNDRON MBI DISA VLERA SOCIALDEMOKRATE TË 
THJESHTA.
Kushdo që punon shumë dhe me ndershmëri duhet të 
shpërblehet për punën. Kushdo që jeton mes nesh në 
shoqëri duhet të jetë i lirë të realizojë potencialin njerëzor. 
Solidariteti na lidh të gjithëve së bashku dhe na bën më të 
drejtë ndaj bashkëkohësve dhe pasardhësve tanë.

MBI TË GJITHA, LEXIMI I KËTIJ PLANI TREGON BESIM 
TE VENDI YNË.
Në tridhjetë vjet tranzicion kemi kaluar sfida të shumta që 
e sfidojnë njeriun. Por karakteri i shqiptarit është i fortë 
dhe ia ka dalë t’i përballojë, pavarësisht mungesave të 
shumta dhe vështirësive në rritje. 

KY PLAN SYNON TË PËRMIRËSOJË JETËN E SECILIT 
PREJ NESH. 
Po na e dhatë mundësinë ta zbatojmë planin tonë, ne do 
të sjellim një të ardhme më të mirë për gjithësecilin prej 
nesh dhe familjet tona. Le të ecim së bashku drejt lirisë, 
drejtësisë dhe solidaritetit.

MISIONI Vazhdon...


